
ASO TOFI, 20 IANUARI 2022 

 

  Na nofoia e le Fofoga Fetalai le Nofoa i le itula e 9.34 i le taeao. 

 

Tatalo. 

 

  FOFOGA FETALAI:  Ou te faasilasila atu ua toe amatalia nei 

Taualumaga a le Fono Aoao Faitulafono.  

  Ua ou manatu o lea ua fitiuta le malama o ata sa gafoa o le taeao, ma ua 

talatala foi le malaga a le fetu sopolagi o ona iu, e tua i le taulaumea. 

  O le tatou agaga faafetai lea i le Atua ina ua matala faamanuiaga o le lagi i 

lenei taeao fou mo lo tatou valaauina, ina ua maleifua mai i le lagi e mama 

le paia o le Palemene. Le Afio lau Afioga i le Tamaitai Palemia o le Taitai o 

le Malo, afio lau Afioga i le Sui Palemia, le eetai o a outou Afioga i Minisita 

o le Kapeneta, ae tainane le afifio o Afioga i Minisita Lagolago. 

  Afio lau Afioga i le Sui Taitai o le Itu Agai, aemaise o le mamalu o sui 

usufono uma o le Fonousu a le atunuu. Faafetai i le Atua o lo o maualuga lo 

outou soifua manuia ma le lagi e mama, taeao manuia malo le faatoatoa. 

  E i ai foi le manatu maualuga o lo o malutapuaaoina le soifua o le atunuu i 

aao alofa o le Atua i lenei taeao. E ofo alofa ma faatalofa atu Samoa i ou tafa 

e fia, o ou paia ma mamalu e tumau pea e le mafai ona toesea. Ia tatou 

faafetaia lo tatou Tapaau Sili i Lana taitaiga ua manuia ai le tatou folauga 

tau amata o lenei tausaga fou. Malo le soifua manuia, malo le lagi e mama. 

  E faatalofa atu foi i le afifio mai o Ofisa Sili o Pulega o Matagaluega ma 

Faalapotopotoga Tumaoti a lo tatou Malo. Malo le usu, malo le soifua 

manuia i lenei taeao. Le alofaiva o le Palemene i lenei taeao, tatou 

faamoemoe mea uma i le Atua e manuia ai. Ia aua lava ne i galo ia i tatou se 

mea e tasi o ana meaalofa, e pei ona Ia faaaogaina ai lo outou soifua ma so 

tatou ola, e faatautai le sa o Samoa e ala i ona upufai i lenei vaitau. Ia manuia 

tele le usugafono a sui usufono mamalu uma o lenei Palemene. Ia manuia 

foi le tapuaiga a le atunuu i ona tulaga faalupelupeina.  

 

 

TUUINA ATU O PEPA 

 

  Na tolaulauina e le Failautusi i le Fono Aoao le faasologa o Pepa e tusa 

ai ma T.T.49(2). 

1. P.P.2021/2022, Nu.34, Lipoti o le Faiga Palota Aoao 2021 a le 

Faamasinoga Sili a Samoa Lomiga 1 – Lipoti o Tagi o Faiga Palota 

Mataupu ua toe faaui i tua ma Faiga Tauvalea. 

2. P.P.2021/2022, Nu.35, Lipoti o le Faiga Palota Aoao 2021 a le 

Faamasinoga Sili a Samoa Lomiga 2 – Talosaga o Faiga Palota 2021 

– Tuufaatasiga o Faaiuga. 

3. P.P.2021/2022 Nu.37, Lipoti Faaletausaga a le Faletupe o le Atiina 

Ae o Samoa mo le Tausaga Faaletupe faaiuina i le aso 30 o Iuni 2021. 

 

 

TULAFONO TAU FAAOFI O LE FAATATAUINA O TUPE 

FAAOPOOPO (NU.1) 2021/2022 – felafolafoaiga faaauau i luga o le 

faitauga faalua – Aso 3 

 

  FOFOGA FETALAI:  E tolopo felafolafoaiga i le po anapo o lo o saunoa 

le sui usufono mo Aleipata Itupa i Luga. 

  Ia o le avanoa lenei mo lau Afioga i le sui usufono mamalu e faaauau ai lau 

saunoaga. 

 

  Afioga FUAAVA SULUIMALO AMATAGA (Aleipata Itupa i Luga):  

Ia, e matau atu i lenei taeao ma lenei aso fou ia ua faapea ona pupula faaauro 

ma ula foi le la o lenei taeao i le maleifua mai o lau afioga i le Fofoga Fetalai 

aemaise foi le mamalu o sui usufono uma o le Maota o Samoa, ma ua faapea 

foi ona taitai filemu mai lo outou soifua ma so matou ola. Ma e piiama atu 

ai i le faafetai i le Atua pei ona e taitaia ma e saunia ai le tatou taulaga i lenei 

taeao. Ia saga faateleina pea le viiga ia te Ia ona sa tatou momoe ma le le 

mautinoa pe tatou te aulia lenei taeao fou, ae o Lona agalelei o lea ua faapea 

ai ona tatou sapi i lenei taeao ma faafoi le viiga ia te Ia. 

  E manatu ua maea foi ona faatalofa atu i le po anapo i le mamalu o le Maota 

nei, ae ona o lea ua tatou oo mai foi i lenei aso fou ma lenei taeao. E toe 

faatalofa atu foi i lau Afioga i le Fofoga Fetalai, aemaise o lau Afioga i le 

Sui Fofoga Fetalai, aemaise foi le Afioga i le Tamaitai Palemia ma lau 

Vasega a Kapeneta, Minisita Lagolago aemaise foi o le Taitai o lenei Itu ma 

le mamalu o sui usufono uma. E le faagaloina foi le Taitai o lenei Itu aemaise 

foi o le Afioga i le Minisita ma nisi foi o sui usufono mamalu ua tatou le 

faatasi i lenei taeao ona o le falaefu ma le apulu o tofaga, ia toe faaauau pea 

le tatalo i le Atua o Ia le fomai sili e faamalolo ma faafoi ia i latou uma le 

malosi ina ia faaauauina pea lo latou valaauina e tauala atu lea i le Fonousu 

a Samoa aua se manuia o si o tatou atunuu. 

  E faatalofa foi ma faatulou atu i le faafofoga mai a Le Ao Mamalu o le 

Malo ma le Masiofo, faapea fo le Sui Tofia ma le Faletua, le Faamasino Sili, 

le Peresetene o le Faamasinoga o Fanua ma Suafa aemaise foi le vasega o 

Faamasino o le Faamasinoga, faapea foi le faafogafoga tapuai a le mamalu 

o Samoa i ona tulaga faalupe. Aemaise foi o tatou uso i le motu i Sasae, i 

ona tulaga faalupe. O le a taoto paia ia ae o le a taumafai loa e toe faaauau 

atu se faamatalaga e tusa ai foi ma le Tala o le Tupe Faaopoopo Muamua o 

le 2021/2022. 

  Lau Afioga e tauala atu i le Afioga i le Fofoga Fetalai, o anapo sa fai atu ai 

se faamatalaga i le Matagaluega o le Soifua Maloloina, e faamaea atu ai se 

faamatalaga i le tulaga ua i ai le ambulance lea na momoli atu mo le falemai 

faaitumalo o Aleipata. Faafetai tele. Na o se tuualalo, e i ai le talitonuga, o 

tiute faa-ambulance foi lele e pei o tulaga ia e on call lava i taimi uma. O le 

a le taimi e tulai mai le faalavelave faafuasei, ia e sau lava, o tulaga la tau i 

avetaavale. O se tuualalo, o lo o i ai lava avetaavale i totonu o si o matou 

itumalo, o nisi foi o lo o feoai i taavale a le Soifua Maloloina, ia e tatalo atu 

ai, e faigofie o le a lava le taimi e on call ai le isi, e malolo atu le isi ae sau 

ia po o le po ia e faafaigofie le feoaiga ia aua ne i i ai se tulaga foi lele ua 

vevesi mai se faalavelave ae faapea o lea se i faatali se avetaavale e nofo i 

fea ma e fai si mamao. Ia na o se tuualalo e taatia atu i ina i lau Afioga i le 

Minisita. Ia e faamaea atu ai se faamatalaga e uiga i le Matagaluega lea o le 

Soifua Maloloina. 

  Lau Afioga e tauala atu foi i le Nofoa se tasi foi o Sector o lo o ave i ai se 

faamuamua a lenei itumalo, e ui e le o atagia mai i totonu o le Tala 

Faaopoopo o le Tupe, a o le Matagaluega lea a le Minisita o Aoga. O le 

agaga faafetai aemaise le Kolisi o Aleipata, o lo o aooga uma i ai le Itupa i 

Luga ma le Itupa i Lalo, ae faafetai o lea ua talanoa ma le Pule, ua i ai foi ni 

metotia ua ausia e le Kolisi lea i Aleipata. Ua 50% o le tausaga 13 ua 

faamanuiaina i le Iunivesite. Ia pei o se tala fiafia mai lea a le Pule ona o le 

tulaga sa i ai, e le i ausia lava lea tulaga. Ia a o le isi 50% o lea ua saunoa 

nisi o sui usufono, ia taumafai i le vaega foi lele i trades ia po o lalo i le 

polokalame a le TVET. Ma o le agaga faafetai lea. 

  O le isi tulaga o le Kolisi foi lea o Aleipata, sa ou alu i ai i le prize giving i 

le tausaga lea na tea, ia o lo o ou vaai lava i ai o lo o i ai le talita foi lele o le 

tauvaga lakapi 15 a Kolisi o Samoa lea e fai zone, o le siamupini mai lea 

zone ia ona omai loa lea i Apia sue le siamupini, ma o la e taatiatia i totonu 

o le ofisa o le tamaitai pule ma le vasega o faiaoga le talita lea. A o si au 

tuualalo faamolemole e tauala atu i le Nofoa i le Afioga i le Minisita, o le 

tulaga o le malae o le aoga lea, o le matua faaletonu lava. Ia atonu o le 

nofoaga ona e faataufusia le eleele, sa tanu ma o le vaai atu i ai ia e le aoga 

foi lele e fai atu ai ni taaloga. Atonu pau lea o se Kolisi e leai se malae, lona 

uiga pei e faaaoga malae o nisi aoga foi lele, a o se tuualalo pe i ai se 

polokalame foi lele faamolemole e toe faaleleia ai, ona o lea e tele foi taleni 

e maua mai i lea itu o le tatou atunuu i le Kolisi o Aleipata, i le tulaga lea o 

le faaleleia atili lea o mea e faaaoga mo taaloga. 

  Ia, e auala atu ai foi se talosaga i le vaega lava lea tau taaloga, ae ou te iloa 

Aleipata e le o i ai se latou malae faava o Malo, o lo o faaaoga lava malae o 

nisi o aoga, le malae a le primary school i Lalomanu, aemaise foi o le aoga 

lea a le primary school i Samusu. E moni lava ua lelei ma feoloolo i se isi 

vaega, ae i ai lava tulaga e ponatia ai le atiaeina. O le malae lea e i Samusu, 

ia na ona uma lava o le isi itu o le vanu loa, e tifato i lalo, a o le isi itu o le 

aualatele ma le faleaoga o lena e tu ai, o lona uiga, e le mafai ona 

faalauteleina foi lele. A o Lalomanu foi ua sio uma e aiga, e i ai lava la le 

limitation foi lele. O lea ua uma ona ma faasoa foi ma lou uso a sui usufono 

mai le Itupa i Lalo, le Afioga ia Faleomavaega, ona o lea e le o afio mai i le 

taimi nei, ma talatalanoa ai i se eleele e faatalosagaina foi Afioga ia i laua 

Matua ia Fuataga ma Tafua, po o fea se eleele lelei. O lea ua faaata mai, ia 

atonu e maua se eleele i Saleaaumua, pe a sii i uta le faleaoga o Saleaaumua 

i nisi o vaega i ina. Ae ou te iloa a maua lava se 6 eka pe sili atu, ia o se 

vaega lena, na ona faataatia atu i ina mo polokalame a le Matagaluega ma 

lau Afioga i le Minisita, e silasila ane i ai i lona tulaga talafeagai aua foi nisi 

o atinae ma fuafuaga i le isi Tala Faaletupe o lumanai. 

  O le tulaga i totonu o le matou itumalo, e 3 nuu o le itumalo e 3 foi primary 

schools. Sa ou asiasi ai ma ou talanoa foi i nisi o pule, o le toatele o faiaoga, 

e tele lava i faiaoga tamaitai, ae tele ina taitoatolu uma faiaoga o le aoga. Sa 

ou asia le primary school i Lalomanu talanoa i le tamaitai pule. E i ai le 

popolega foi lele o la e ua i ai tulaga aemaise lava maternity leave. Ia afai la 

e uma ane toe toalua faiaoga, ia o le tau faasoasoaga ma tulaga faapena, ae 

o le tatalo lava ia ia lava faiaoga. O lo o i ai nai polokalame o lo o taumafai 

ma le matou aoga primary school i Vailoa, o le mea foi lele ua totogi e le 

nuu nai alauni e toalima nai teineiti na amata ai pei o ni trainees foi ia e 

fesoasoani i nai faiaoga ia e toatolu ia tau familiarize. Ou te iloa e oo mai i 

le faaiuga o le tausaga o lea ua totogia pili e toalua lea ua amata ona resitala 

i le polokalame lea i lalo i le Iunivesite mo faiaoga faataitai foi lele i le tulaga 

lena, ae pei o se taumafaiga lea foi lea po o le a se fesoasoani a le 

Matagaluega ina ia faatupulaia ai pea le aofai o faiaoga. E tau agai lava le 

agaga, e lilifa lava ia taumafai e atiae alo ma fanau i totonu lava o le itumalo 

i le tulaga, aua e faigata foi i le fesopoai ma le malaga atu o nisi foi o faiaoga 

e taumamao, a o pasi foi a matou na o pasi lava e usu mai ma pasi e toe o 

atu i le aoauli ma le pasi moe, e faigata i femalagaaiga. Ia vagana le faiaoga 

o lo o fai lava sona ia auala ma se taavale e tietie atu ai. Ae tatalo atu pe i ai 

se fesoasoani e faaauauina ituaiga polokalame faapea aua o le toatele lava o 

nai school leavers a omai lava pe tasi le tausaga e faataitai ai as trainees foi 

lele i totonu o faleaoga, ia ona faagasolo ai loa lea i luga i polokalame 

faaauau lea i totonu o Iunivesite. 

  Ia ou te iloa o tulaga na e i ai le tulaga lea na saunoa nisi o sui usufono i 

mea ia o pre-schools po o aoga faataitai ia, e i ai lou lagolago foi i le tulaga 

lea o le taumafai e link, ia fesootai lelei aoga faataitai ma le tapenaga o alo 

ma fanau agai i luga i primary schools. Aua o lea ou te iloa o lea e i ai le 

fesoasoani a le Malo lea e tauala atu i aoga faataitai lea ua tele ina fai e 

ekalesia ma nisi o faalapotopotoga. A o le tulaga foi lele ia taumafai lava po 

o le a se fesootaiga e faigofie ona alu atu le tamaititi o le aoga faataitai i le 

primary school ua familiarize foi lele i le tulaga o le amataga o silapasi ma 

tulaga faapea.  

  O le tulaga foi i mea ia tau study centre, tasi lena tulaga sa tau autilotilo i 

ai. Sa faatalatalanoa atu foi ma nisi o paaga sa tele ina faatupeina nisi o 

fuafuaga faapea, pei la e tau mafuli se latou faamatalaga, o le sustainability 

po o le faaauauina o nei polokalame e le o i ai i se tulaga lelei. O lona uiga 

e foliga mai e le o manuia i le tulaga foi lele e alu alu lava motu. Pei e uma 

loa le alu atu o le funding foi lele, ia ua faapeapea atu ai lava faapea faiaoga 

sa involve ai ma tulaga faapena. E tau i ai sou manatu faatauvaa, e i ai le 

tulaga lea i mea tau tutorials, e oo foi i le tele o kolisi, ua faamoemoe matua 

i extra tutorials foi ia mo a latou fanau, ae ta te tau maitauina i aso ia o ota 

aoga ita i tua i le primary schools faasolo mai ai i le kolisi, ia sa leai ni na 

mea ae sa uunai lava e faiaoga a latou vasega, e pei o se mea foi lele sa fai 

ma mitamitaga o se faiaoga ia sili atu lana tamaititi i le tamaititi o le vasega 

a le isi faiaoga. Ia, ae ua matauina i lenei taimi, e i ai faiaoga o la e faiaoga i 

le Kolisi, ae toe fai tutorials after hours e totogi foi e tamaiti. Na pau lava 

lena o si mea foi lele e pei e faatumutumulima pe a galue i totonu o le 

faleaoga, ae a omai loa e fai after hours ia, ia pei o i ina faatoa faa-shine lelei 

mai ai le tomai ma le silafia. E pei o se mea foi lele e tau faalualuagia ai le 

tulaga o le uunaia o le latou matafaioi aua le aoaoina o alo ma fanau. Ia na o 

se masaloga, ae pei o tulaga na o lea e tutupu mai foi i nisi o aoga ma tulaga 

faapena foi lele i le matau atu lea i ai. 

  Ia ona oo mai loa lea i lau Afioga i le Fofoga Fetalai i le Matagaluega i le 

Afioga i le Minisita o Galuega. O lea lava e matau atu i le Tala Faaopoopo 

o le Tupe, ia faafetai lava o lea ua afea i so outou finagalo le tulaga foi sa 

fautua atu ma tuualalo atu foi i le tatou Tala Autu o le Tupe i tatou CSOs ia 

i le tulaga o le suavai ma le EPC, le vaega foi o le eletise. Faafetai o lea ua 

toe tuuina i ai le tai $2 miliona atonu o le a mafai ai ona toe faataunuu nisi o 

fuafuaga, ua le auau foi le faasoa a Matagaluega ma Pulega i nisi o talosaga. 

Ia e toe faamanatu atu lau Afioga faamolemole le tatalo a lenei itumalo, 

aemaise lava le nofoaga uta lea le tatou ala faalava lea e tau o le Tsunami 

Road po o le auala lea na mafua mai ona o le Tsunami. Ia ua toatele aiga ua 

agai i ai, e i ai foi aiga na ona fau o fale ae le o nonofo ai ona e leai se vai. E 

i ai nai aiga ua oo i ai le eletise, ae avatu pea se tuualalo po o le a se fuafuaga 

i nai aiga ia. 

  E i ai le mea na tupu nei lava i le mauga mu lea i Toga, tasi lenei itumalo 

sa amata ona fememeai i le tulaga foi lele o le popolevale aua o lea ua latou 

experience ina le mea o le Tsunami. Ia ma o se mea foi lele e toe faatupu ane 

ai ni lagona ootia ona o le mea sa tutupu i aiga i e pele ma maimau ai lo latou 

soifua, ia ma ua toatele ua agai i uta i le vaega lea. Ae ua toatele foi la aiga 

ua leai ni latou fale i uta, ia ua camp faatasi i fale o nai isi aiga, ae o tulaga 

na, e le o i ai se vai foi lele e faasoasoa aua le faaaogaina o latou maota ma 

laoa i uta i le vaega lea. Ae ou te iloa sa i ai le paipa sa tai atu i i i le vai lea 

i le lanoto lea i tafatafa o le mauga foi lele o Olomaga lea e i gauta ane o 

Lepa ma Saleapaga, lea e sau ai le vai lena e ola ai le nofoaga uta foi lena i 

aai uta lea i Saleapaga ma Lepa, sa i ai le paipa sa tai mai i ina e tau mai uta 

o Lalomanu. Aua manatua foi o le auala taamilo lea ua soo, mo le taimi nei, 

ia taatia atu i ina i lau Afioga i le Minisita ma le Pulega pe toe faaauau lea 

laina, ia po o se mea foi lele mo le taimi nei. Ae mo le fuafuaga 

alualumamao, ua tatau ona autilotilo foi i se isi source. Aua o le vai la e i ai 

nei i le mea tonu lava lea e i ai le falemai, ou te matauina le vai lea na fai i 

le 1980 ina ua i ai le falemai i ina. Ou te iloa o lea ua ova i le 40 tausaga o 

le vai lea ma le tane lena, ae o le a taatia atu pea i le Pulega ma lau Afioga 

ia lauliliu. O le tane lea e i Lalomanu o le tane sima, ma ou te iloa foi e le o 

toe i se tulaga e saogalemu, aemaise foi o le tulaga foi lele o le safety ma le 

quality o le vai. Ia o le a taatia atu pea o lo o i ai le tomai ma le silafia i le 

mamalu o le Pulega ma le aufaigaluega e lauliliu ai tulaga ia. Aua o lea ua 

uma ona toe faafou le tane i Satitoa ma nisi o nuu i uta i ina, aemaise o le vai 

fou lea sa fai nei i Saleaaumua lea ua ola ai le Itupa i Lalo. Ae o lo o i ai lava 

nisi o faamaumauga, o lo o i ai foi mea o observation borehole lea e silafia 

lelei e le Afioga ia Niuava i ina i le itupa lena, e maua ai nai faamaumauga 

po o fea tonu se vaimea o lo o maua ai se vaimagalo ma suamalie ma o lo o 

tele e faasoa ma faalava ai si o matou itumalo. Faafetai i lau Afioga. 

  Ae o lou iloa na o le pau nai tulaga foi ia na o se faamanatu o lea ua uma 

ona tuuina atu, e i ai le vaega lea i Lata i Lalomanu, le vaega foi lea sa aafia 

i le Tsunami. O lo o tatalo mai lava i sina vaega foi lele e tau talitali ai le 

tafia atu o le oneone, sina taligalu i ina i le pito lena. Ia taatia ia lalo i le faga 

leaga o le oneone lena o lo o faaaoga e turisi ma tulaga uma faapena, ae o lo 

o i ai aiga i ina o lo o aafia lava, e le o se taligalu tele foi lea na o le vaega 

lea o le pitonuu i Lata i Lalomanu, ia ma nai a matou auala galue na ua i ina 

i lau Afioga i ina i Vailoa, ia ma le faaumaga o si fasimea lea e totoe o le 

auala galue i Ulutogia. Aua o Ulutogia ua alu atu i le alafaalava e alu agai 

uta, ae pei o le sau lea o le auala faalava e tau i tai i le aai, ia pei o si mea 

lena o lea e totoe nei. Ua ou iloa pe na o se 100 mita lava ae faataatia mo 

nisi fuafuaga le polokalame i le agai i luma. 

  O le agai atu i Aleipata, mo le silafia o lea ua uma ona laga e le Afioga i le 

sui usufono mo le Itupa i Lalo, ae toe avatu ai foi se lagolago ona e tasi lava 

le auala e alu i Aleipata lea i Luga ma Lalo, le auala lea i Tiavea, le ford lena 

aua o le auala e tu tonu lava i le saoga ae malifa loa i lalo. O lou iloa o se 

fofo mo le taimi nei, ia lelei ni tatou faailoilo, aemaise o sina hump foi 

faapatupatu po o se mea o le 30 i le 40 mita ae le i ifo atu le taavale. O lau 

matau o le tele lava o taavale o lo o afaina ma pauu i lalo o le ford lea o nai 

tagata foi ia e le malamalama lelei i le auala. E pei e manaia lava si faalue 

atu i saoga ia alu atu i le saoasaoa, e feoloolo pe ana faapea e ifo atu i lalo 

ae sao, ae leaga e ifo atu loa i ina ae toe pio ese i le auala, a o la e ua tele 

lava ina toe faasasao atu, ia e maua ai lava le tele o faalavelave i le vaega 

lena. 

  Faafetai o lea ua uma ona toe faalelei le ford lea i o i Pue, lea sa goto i lalo 

se vaega ma o lea la ua ua maea ona toe faalelei.  A o talaatu laititi la i ina i 

le tuaoi o Pue ma Malaela, a outou silasila i ai o la e ua sau lava le galu ua 

aia le vaega o le ta, ona e leai se taligalu i le mea lena, o i ina sa i ai le fale 

laumei sa tele le oneone i o, ae ua tafia lava ma ua oo mai, mo le malupuipuia 

o aseta, e faafaigofie ai foi aua a toe taumafai atu e fai ua tele se aafiaga, o 

lau iloa foi o le a taugata. Ia na o le pau ia o nai mea mo lau Afioga i le 

Minisita e tusa ai foi ma le manaomia e le matou itumalo. 

  Ona ou oo mai lea lau Afioga i le Fofoga Fetalai e tauala atu i lau Afioga 

le Afioga i le Minisita o Leoleo ma Fui Mu. E pei lava foi ona avatu le 

faamuamua i le matou falemai o lo o i ai i Lalomanu. O lo o manaomia se 

Fui Mu mo Aleipata, o lo o i ai le agaga foi lele, o lea ua i ai le falemai e 

tutufaatasi ma leoleo, ae a i ai ma le Fui Mu, lona uiga ua atoa le one stock 

shop foi lele. Ia manatua o le tafatolu lea e tupu loa se faalavelave, ia o latou 

lava lea e o faatasi i le tulaga o faalavelave ma mea faapena. Toe lava la o le 

Fui Mu, atoa loa tino o le tama. Ou te iloa foi o lo o i ai lava eleele o lo o i 

ai i tua o lena e silafia e lau Afioga. Taatia ia le mamalu o lau Afioga i le 

tulaga o le sui usufono i inei i Apia, ae o lena foi e te silafia o oe foi o 

Aulaumea i ina i Lalomanu, o lena ua i ai eleele i ina mo lea fuafuaga. Ae 

pei o le agaga lena o le Fui Mu, ona e tasi, e ova i le itula e alu atu ai le loli 

i inei. E manatua lava i lou loto le sisigafua o le 2018 sa tulai mai ai se mu i 

fale foi o nai ou matua, o lea e i i i le sisigafua, ou te faalogo atu lava o ee le 

sailini ma o Fui Mu ta te le o iloa ae faatoa toe logo mai, na ou maua atu 

lava o tau aeae nai loli e lua i ina i Falevao ma Lemafa, e taunuu atu i tua nai 

loli, ua leai se mea e mafai ona toe sefe. Ma ua uma uma lava. Sa faatino pea 

le latou galuega, ma e momoli atu ai le agaga o le faafetai i le Pulega o le 

Fui Mu mo le faaauauina pea o le latou galuega, ma e le mafai foi e se malosi, 

ua fai si mamao e ova ma le itula o malaga nai loli i tua e taumafai lea 

faalavelave. Ae a faapea o i ai se faamoemoega e tatau ona faaatoa le tafatolu 

lea i tua aua e tele ina serve ai foi nisi o itumalo taulalata faasolo mai i le 

itumalo o Lepa ma Lotofaga. O lea ua i ai falemai, ua i ai hotels aemaise o 

faleaoga. O maota ma fale tetele nei, sa feoloolo lava aso ia sa tele i 

falesamoa e asu mai lava le sami. A o le taimi lenei ua le o toe gafatia ua 

tetele fale, aemaise foi le mea o lo o agai atu ai le mamalu o le atunuu ma 

tafafao, e manaomia lava e tatau ona i ai service ia mo o i le tulaga lea. 

  O le tulaga i le mea lea e tulai mai nei i tatou fualaau faasaina drugs. Ou te 

iloa o se tulaga e vaavaalua ai Afioga i le Minisita o Leoleo ma le Minisita 

o Tiute. O lea ua saunoa uma le toatele o sui usufono i le tulaga lea, i le 

ogaoga foi, ae i ai le manatu o le a taatia ia le scanner o lea ua avatu i ai 

saunoaga aemaise foi o le lagolago o lenei itumalo e tatau ona i ai le tatou 

scanner. I le tulaga lea ia maioio lelei le sailiga o mea e agai mai ai ituaiga 

oloa eseese, e le gata i container ae po o a lava faamomoli o lo o aumai. 

Aemaise ai o le faaeteetega lea e i ai, o lea ua maua mai faamaumauga. Ua 

uma ona ou talanoa atu i le Tafatolu lea o Leoleo, Falemai ma Fui Mu, a o 

mea i a e maua mai faamaumauga, e i ai foi le isi Tafatolu, e maua ai drugs, 

e maua ai weapons toe maua ai le tupe. A o nei mea uma e 3 a tuu faatasi o 

le tele ia o le faaletonu. 

  O le manatu vaivai o lenei itumalo, e tatau ona ave i ai le faamuamua. A 

aafia le tagata i drugs, ia ua tago i auupega e faatupu ai vesiga, o le isi mea, 

drugs ua manao i le tupe, o lea ua ia i ia le auupega. E tele lava mea e mafai 

ona tatou imagine le ituaiga faalavelave e tulai mai. Ou te iloa foi o lea e 

faafogafoga si o tatou atunuu, atonu e leai nisi o fia oo i se atunuu faapea. O 

lo o tutupu i atunuu i fafo ia vevesi, ona o lo o faaseseina lava e fualaau 

faasaina nei ma tulaga faapena. 

  E i ai le manatu a faapea e maua mai suesuega nei, e maua ai ni drugs toe 

maua ai ni Tusi Paia, e taufeololo foi, ae leai se mea o faapena o maua mai. 

Ae o le Tafatolu lava lea o lea e maua mai, e i ai fana a o fana o lea ua saunoa 

nisi, o fana e taavili, o fana e gutu 2, gutu 6, 10, 12, 16, o a lava tauga e maua 

uma. O fasi fana faapea, a o le tulaga lena, maumau e pe ana faapea e maua 

drugs a o i ai ma ni Tusi Paia, o lona uiga pe o ni mea foi lele e fesoasoani i 

le soifua maloloina. A o le tulaga lea e maua mai faamaumauga, e leai e 

popoe ai le taofi o le sui usufono.  

  O le tulaga i le scanner e taua, aua a matamata nei i borders control ia e sau 

i fafo, o le toatele foi o tagata ia e aumai aua o le scanner e pei o mea tetele. 

A o isi mea ia, mea ia e maua mai ai fualaau faasaina aemaise foi o isi fualaau 

aina. E tele lava ina faasa i isi atunuu, ae le iloa lava, a afifi mai nei i le vaai 

atu i ai, ae taua. A e afai o fualaau aina, e lelei a le faaauala mai pea i totonu 

i ala o mea e fai le pemita ma tulaga faapena. Ae pau si au lagolago i le 

aumai o veges ma fruits, e mo le soifua maloloina o si o tatou atunuu.  

  O lea e faafofoga mai ma le Minisita o lo o gafa ma le tiute ma mea faapena, 

a maua foi sina subsidy foi lea e tau relax laititi le tiute, aemaise lava healthy 

food, ina ia faateleina i totonu o le tatou atunuu. Aua a tele o le a tele lava 

ina faatau e tagata ma maua ai pea le soifua maloloina. E tuu itiitia ai lea o 

faamai lea e tele ina gasolo ai le mamalu o le atunuu i falemai, ua alu ai le 

pili i le ave i fafo, fai togafitiga ma taotoga. Ae a tausi lelei lava le soifua 

maloloina o le tagata, ou te iloa foi o le a faaitiitia tulaga ia. E pei o le tulaga 

foi lea healthy is wealth, ia e vice versa foi, wealth is health. O le tulaga foi 

lele, a lelei lava le tatou tamaoaiga ua maua mea e faatino ai ma tausi lelei 

le soifua maloloina. Ae a lelei foi le soifua maloloina, ua atili ai foi ona tupu 

le atinae, o le a tau leai ni tupe e alu i fualaau, taotoga ma tulaga faapea. E 

pau na o se tulaga e tuuina atu i lau Afioga. 

  O le Matagaluega a lau Afioga i le Minisita o Faatoaga. E faafetai mo 

polokalame o lea ua faataatitia. Ua faamalo i lau Afioga i tulaga o le vaai 

mamao ma tulaga uma faapena. Ou te iloa foi e tasi ia o mea e pei ona atagia 

mai i fuafuaga o le Samoa 20-40. O lea lava e mautinoa o mea lava tau 

faatoaga, is one of the key pillars o a tatou fuafuaga alualu mamao na. E 

mafua ai ona fai le warehouse lea i Niu Sila ina ia lau atu a tatou faaeleeleaga 

ina ia faapena ona faatauina i fafo. E momoli atu ai le agaga faafetai i le 

lagolagoina o nei polokalame ma faateleina. 

  Ae tau aagai atu se tuualalo ma se tatalo i lo tatou atinae lea o le gataifale. 

E matauina lava o Aleipata sa tele ina avatu ai vaafagota a nisi o aiga e tau 

mamao atu i inei i Apia. Ona o atu lea i le DYNA fue i ina ma o fagogota. 

A o le taimi lenei, ua tau leai ni vaa. Ou te iloa e toe o matou le vaa e tasi la 

e i ai. Ou te le iloa pe toe fia a tele pe toe tolu. Ae o le tulaga, ua talanoa mai 

le aufaifaiva, o le pole. Atonu o le mea foi lena ua le o atu ai isi vaa ia. Atonu 

lava o i ai le pole, ai o tafetafea i se mea, ae o fiu latou e sue. Ae se i toe 

silasila ane i ai i le pole e tau faalalata ai ia, aua le tulaga i gataifale ma tulaga 

uma faapena.  

  E i ai le tulaga lea e tau fesootai ma le tulaga lea ua uma ona avatu ai le 

faamatalaga i le Matagaluega o Leoleo i le Afioga i le Minisita aemaise foi 

le Minisita o Tiute, o le tulaga ia, e i ai se masaloga, ma ou te iloa lava e i ai 

foi nisi o mea na tutupu. O le faaaogaina lea o vaafagaota po o speed boats, 

po o le a le tauga e tau ai. O nisi na o mea o lea e tau masalomia e faaauala 

mai ai mea ia o fualaau faasaina ma weapons ma mea faapena. O le uafu lea 

i Aleipata ou te matauina, pe i sa maua ai se mea faapena i nisi o tausaga ua 

sola. E i ai le vaa e pei e lau mai ai le oloa, sau lea fue i taavale i le uafu, ona 

sau lea aumai i inei. Ia talosia ia ae na o oloa. Ae i ai se masaloga o lo o i ai 

se tulaga faapena aua e toatele lava tagata e magafagafa lo latou silafia i le 

faiga o nei mea, aemaise foi, e pei o se isi scheme foi i mea tau vaa fagota, 

e tele lava i tai i le sami. O le isi vaa e le alu e fagota, ae alu atu ta fua mai 

ia i vaa fagota, ona kivi lea o le aufaifaiva, omai le aufaifaiva e na o le tasi 

le cooler fai i le owner, e leaga lava le aso, e pau lava lena. Ona totogi lea e 

le owner i nai ia ia e maua mai, ae o la ua uma ona kivi i latou i luga o le 

sami. O nai scheme na se autilotilo ai pea, e avatu ai i le Matagaluega o 

Leoleo i le tulaga i se tatou surveillance, pe i ai se tatou vaa foi lele lea e 

tuuina atu ai mo Lalomanu o lo o i ai Leoleo. O lo o i ai nisi, e tele 

faalavelave e tulai mai resorts la e i tua, o nisi e malelemo tafefea, ae tele 

lava ina tau toso atu lava i inei i Apia le vaa e fai ai galuega a leoleo. O nisi 

o taimi e agai ane pe a avanoa i le matou vaa fagota e fesoasoani i le sailiga 

ma tulaga faapea. E aoga lena e petrol ai foi ia tua, pe a fai, leaga o lea e i ai 

le uafu lea i tua. O lo o molimau mai lo matou aiga aua e sosoo lava ma le 

uafu, e vaai lava e i ai vaa, e o atu toso mai le a ma le a, e le o malamalama 

tele i latou. O le vaiaso lea, fai mai na iai le vaa na toso e ave i Tutuila, ou 

te le o malamalama foi la po o a. Ae ou fai atu i tulaga e fesoasoani i le 

galuega i le malupuipuia o tatou borders.  

  O le a avatu ia se faamatalaga i le tulaga i le Matagaluega o Fanua. Lau 

Afioga faafetai o lea ua maua foi e pei ona faatalatalanoa ai, o lea o lo o lelei 

ma secure o tatou fanua faaleaganuu. O lea e faafetai mo lea tulaga. Ae ona 

o le e matauina pea, o lea sa saunoa nisi o sui usufono e toe 35, ona o lea e 

faafofoga le atunuu, aemaise foi o latou o lo o aumau i fafo. E 35 mai le 81 

faapea o le lipoti a le ADB. A o lea e fesiligia po o fea le 46%, toe 35%. E 

pau lava le tulaga a faapea o se lipoti na fai e se consultant, ua outou silafia 

o le consultant e tele lava ina sau collect le information, tusi le lipoti ma 

aumai. E le o mautinoa foi le faamaonia o le sao o nei tulaga. Ae o se 

atugaluga ona e matau atu i lou sui usufono. E pei o se faaupuga faapaia 

mata, i le Maota Fono, aemaise lava o lea e afio atu le Palemia, sa matou 

galulue i totonu o le Matagaluega. Ou te iloa foi o lo o afifio mai Ofisa Sili 

o Pulega ma le aufaigaluega o lo o faafofoga mai. E pei e foliga mai o lea 

matou te involve i ai, ni mea faaalatua i le tulaga lea. E pei o se tulaga e 

tuumaualaloina ai le Palemia ma so matou faatauvaa, atonu e aafia uma i lea 

mea pe afai e sao le faaupuga lea. Ae o le tulaga lena o le a taatia atu i lau 

afioga e faamautu ma le faasaoina o lenei tulaga, aemaise o le faafofoga a 

Samoa.  

  O le a oo mai i le Matagaluega lea i le tatou $200,000, ona o lea e le o afio 

mai le Minisita ae o lo o i ai le Minisita Lagolago aemaise foi o le 

Matagaluega, ia lagolago i lenei Matagaluega. E pau lava le fesili 

faamolemole, o faamautu mai le faiga faavae aua na ou oo i ai ma faapea, o 

lea ua aumai na o le pamphlet ma faapea mai o le guideline lena. Ae pei o le 

faiga faavae e pei ona masani ai le tatou Faigamalo, le FK, po o a ni 

taulaumaga e tatau ona i ai, ae sei faagasolo ona fai lesitala e pei ona aumai 

i le pamphlet lea, o le lesitalaina i le MCIL o Komiti ma saili loa po o se 

faleaoga po o se fale o se aiga o lo o avanoa ma talafeagai e amatamata ai le 

poloketi lea.  

  O le aotelega o le tatou Tala o le Tupe Faaopoopo muamua, ou  te vaai atu 

pe na o le $21 miliona, ou  te iloa e le o se tala faaopoopo tele lea e pei e sau 

i grant i tatou paaga ma nai tupe fetuutuunai pe $4 miliona lea e aumai i 

totonu o Matagaluega. Faafetai mo lea fetuunaiaga aemaise o le tau sailiga 

o mea e faatino ai. E faafetai foi i le lui lea ua aumai e le Minisita o Tupe, i 

le tulaga o lea o le a 24% le tulaga o le deficit i le 25%. E pau lava le tulaga 

foi lele, ia tautuana o lea ua maitau le tulaga ua i ai le lalolagi, ma le tulaga 

ua aafia uma ai le economy i le faamai lea ua i ai nei. I nai au sailiiliga, ua 

fai lava si pau maualalo o le GDP, o lea ua maua atu ua ova ma le 8% le pau. 

E pei lava o le record high lea from last 20 years, o le pau sa i ai, po o le 

2008/2009 i le taimi foi lea na crash ai le maketi o le lalolagi. E pei o se mea 

e 6%. A o le taimi lenei, e pau lava le mea, taatia atu pea i ina, e fautua atu 

ai, e galulue ai ma le Matagaluega e mataitu le tulaga lea, ne i te i ua tele se 

afaina o tatou, i le tulaga o le deficit pe a tele tele, ona aafia ai lea especially 

lava tatou statutory expenditure, aemaise lava le tulaga o seleni e faapena 

ona totogi ai le aufaigaluega a le Malo, aemaise o Taitai ma tulaga uma 

faapea. 

 

  FOFOGA FETALAI:  E lelei foi le fai o se malologa a le sui usufono, ae 

saunoa mai le Minisita Lagolago. 

 

  Afioga Niuava Eti Malolo (Vaisigano 1):  E leai se agaga e faalavelave 

le saunoaga matagofie a le afioga i le sui usufono ae peitai o lea sa taua le 

suafa o Niuava i le saunoaga, i le tulaga lava ia o borehole ma le suavai.  

  Ou te faasaoina le Afioga i le sui usufono, o le sui usufono foi o le expert 

o mea tau drill. E leai foi se vaipanoa o Samoa nei e le o silafia e le sui 

usufono, i le tulaga o le aquifer i le vai alalo o Samoa. O le saunoaga a le 

Afioga sui usufono, o lea ou te iloa faamaumauga, o le agai lea i tua, e moni 

ma faamaoni, ona o le sui usufono o le uo lelei sa galulue. O le faamaumauga 

lea ia te au, ua maualuga uma le salinity i tua i Aleipata. O lona uiga, mai 

faamaumauga i lalo o le ground water aquifer aua e ese le borehole 

monitoring ma le borehole e aumai ai le suavai e tufa atu i le paia ma le 

mamalu o le atunuu. Ona o le tulaga lea, ua tele ina mimiti uma i luga, ua 

overdraw le tele o le vai. E mafua mai, toeitiiti lava soo uma tua i Aleipata i 

boreholes, i le taumafai lea e sue le vai. O le manumanuga foi lea, a toe vili 

foi se isi vai te i ua collapse le itumalo aua e tele mafuie. Aua o le mea lena 

e tupu pe a oo ina tetele mafuie ae tele le drilling, ua pupu tulou le Maota, ia 

lalo i le eleele ma avea ma mea e collapse ai le itumalo. Ae ou te faamauina 

le saunoaga i le sui usufono i le tulaga lea o le suavai, o se mea e taua tele. 

Faafetai. 

 

  FOFOGA FETALAI:  O lea ua maua atu le faauilavea. Ona o lea ua e 

talanoa mai aquifer, a o lea ua oo le saunoaga a le sui usufono i le deficit. O 

le mea lena ua tau faaletonu atu ai ma le Nofoa po o fea le mea lea ua tatou 

i ai. O le mea lea, o lea ua maua, atonu o lea foi tomai faapitoa atonu e aoga 

i se taimi.  

  Ia faamaea mai le saunoaga a le sui usufono mamalu. 

 

  Afioga FUAAVA SULUIMALO AMATAGA:  Faafetai i lau afioga i le 

Fofoga Fetalai, faafetai foi i le sui usufono mamalu. O le mea sili o lea ua 

faafofoga le Maota Fono nei, atonu o mea lava na sa taumafai atu i ai. E ui 

o lea ua pasi le tulaga lea, o lea ua tatou talanoa i i, i le tefisite.  

  Ae o le tuualalo i lau afioga i le Fofoga Fetalai, e i ai si mea taua ua galo i 

le Ofisa o Faatoaga, o le tulaga o vailaau faamolemole. O vailaau o le tulaga 

foi lea aemaise lava le fitu aso. Ou te iloa e i ai le Komiti lea e aafia ai le 

Ofisa o Faatoaga le Ofisa o Siosiomaga, ou te iloa foi e i ai le vaega o le 

SROS. E i ai se masaloga, o le tele o vailaau e ono aafia ai le tatou mea toto. 

Ou te iloa foi o le toatele o atunuu i fafo, e fai ma toe fuli le palapala, ou te 

iloa e faga faga lava, aua e eseese uma lava mix a faifaatoaga. O isi 

faifaatoaga e lua tapuni, a o le isi faifaatoaga e le iloa pe alu atoa lava i ai. E 

inu inu lava le palapala e i ai le taimi e oona ai le palapala le mafai ona toe 

ola ai se mea toto. Ina ne i te i ua oo i se tulaga foi lea e faalautoafaina ai nisi 

o eleele o si o tatou atunuu. Ae ou te iloa o lea e i ai le tomai i le SROS seia 

sailiili tulaga ia, aua ou te iloa e ono aafia ai nutrients ma minerals, 

phosphorus o sulphate ma magnesium, o mea uma la e i palapala ia o lo o 

maua ai le fosefate e ola lelei ai mea toto. E pau lea o si vaega ua pau e tuu 

atu i lau afioga e avatu ai se tuualalo mo sailiiliga. 

  Aemaise foi le Afioga i le Minisita o Galuega, e te silafia foi le solo lea i 

Tuialamu faamolemole. E manaia manaia lava le o atu i le talafatai o 

Aleipata, e oo atu loa i le solo lena, o le tele o isi taavale e apilitia ua loloto 

tele pu la e i ai. E le mafai ona o ai taavale laiti. Pe na ona teu lava, ae se i 

oo i se taimi e ono talafeagai e fai lelei ai ae ia teu ma taumafai e tanu ia omo 

ia tau faafigofie femalagaiga o le mamalu o le atunuu. 

  Lau Afioga ou te iloa o le tele lena o mataupu e tuuina atu. Ae ona ua uma 

le taimi, ae avea foi lenei avanoa e momoli atu ai le agaga faafetai, i le 

Palemia ma le vasega a le Kapeneta e tusa ai foi o la outou pitolaau i le 

foeina o le tatou Faigamalo, faapea foi le lagolago a Minisita Lagolago. E 

momoli atu foi le faafetai i le matou itu, i le faatinoga o la matou foi pitolaau 

e agaia le Malo. Afio le Sui Taitai ma le mamalu o sui usufono uma. O le 

avanoa lenei e momoli atu ai le faafetai i le saofaiga, o lo o faapea ona sasao 

mai i Ofisa Sili o Pulega o Matagaluega ma Faalapotopotoga Tumaoti a lo 

tatou malo.  

  E le faagaloina foi le Failautusi o le Fono ma lona Sui aemaise o le mamalu 

o le aufaigaluega. Malo onosai i le taumafaiga o le galuega aua le Fonousu 

a Samoa. O lo o faafofoga mai foi lo tatou atunuu, aemaise o si ou itumalo 

o lo o taputapuai mai, malo tapuai.  

  Ia agalelei le Atua i lau Afioga aua le faatonutonuina o le tatou Fonotaga. 

Ia manuia sui usufono uma o le Maota ae ou ola. Faafetai. 

 

  FOFOGA FETALAI:  Ua faamalo saunoa i lau Afioga i le sui usufono 

mamalu. Faafetai foi i le faasoa, faafetai foi le fesoasoani, taua foi fautuaga 

ua tuuina mai i le Maota. Aemaise foi lo outou tomai ma agavaa sa galulue 

ai i le Malo, atonu e taua tele lea mo le tatou Faigamalo, le Kapeneta, aua le 

agai i luma aemaise o le manuia auiluma ma le manuia lautele o le atunuu. 

O le mea lea, faafetai faasoa, faafetai fesoasoani mai i le tatou Malo ma le 

taitaiga ina ia manuia pea si o tatou atunuu. Malo faafetai. 

  O le avanoa lenei i se tasi o sui usufono. I le matau a le Nofoa pe toe 12 

lava ona faasolo loa lea o le Komiti, leaga e tatau ona sausaunoa le Komiti. 

Ae saunoa loa le Komiti, o i ina e tau mai ai ua outou lagolagoina uma le 

Tala Faatatau Faaopoopo o le Tupe. 

  O lea e matau atu ua sauni mai le sa o le sui usufono mamalu mai 

Gagaifomauga 1 Hon Faimalotoa Kika Stowers. O lou avanoa lea. 

 

  Tofa Hon FAIMALOTOA KIKA STOWERS-AH KAU 

(Gagaifomauga 1): E faafetai i lau Afioga i le Fofoga Fetalai mo le avanoa 

mo le sui usufono mai le itumalo o Gagaifomauga 1.  Lau Afioga i le Fofoga 

Fetalai e auai faatasi i le viiga ma le faafetai na molia ma siitia, aua ua 

faafofoga le lagi i le faapolo ma le faasagi, sa faatagisia ai faamanuiaga a le 

Atua aua le Fonousu a le Palemene. Aemaise o le amataga o lenei Tausaga 

Fou ua tatou amata savalia, aemaise foi o le tatou atunuu o lo o faafogafoga 

tapuai mai i le alofaiva ai o le Fonousu a le Palemene lenei o Samoa.  

  Pe a tatou tomanatu lau Afioga i le Fofoga Fetalai i le tatou savaliga i lena 

tausaga ua tuanai, tatou te ioe uma ma tatou talitonu e le i faigofie. Sa tele 

luitau sa tele faafitauli sa tutupu tatou te le i masani ai, ae faafetai i le alofa 

le mavae o le Atua mo Samoa. O lea ua itiiti upu i mala ae tele upu i manu. 

O lea ua tatou laulua fesilafai ai i le lagi e mama ma le soifua matafi i Lana 

tausiga ma Lana puipuiga, i lo outou soifua ma so matou ola vaivai ia 

aemaise o si o tatou atunuu pele o Samoa. O lo o faaauau ai pea ona o tatou 

saosaogalemu e le gata mai mala faalenatura, ia aemaise o faamai faigata ua 

lofia ai le lalolagi atoa. 

  Lau Afioga i le Fofoga Fetalai, ou te muai faatulou ai ma faatalofa aloaia 

atu ai i le paia o le Tafatolu Fefaatauagai o le Malo Tutoatasi o Samoa. I le 

faafogafoga tapuai mai a Lana afioga i Le Ao Mamalu, le afioga ia Tuiaana 

Tuimalealiifano Vaaletoa Sualauvi le II ma lana Masiofo. Ae le gata foi i lea 

o le tapuaiga a le Sui o le Fono o Sui Tofia, le afioga ia Le Mamea 

Tuiletufuga Ropati Mualia ma le Faletua. Ou te ofo alofa ma faatalofa atu 

foi i le tapuaiga mau a Samoa, o lo o faafogafoga tapuai mai. O le paia lava 

lea aua Aiga ma Tama, o Tama foi ma Aiga, Tumua ma Pule, Ituau ma 

Alataua, Aiga i le Tai ma le Vaa o Fonoti. 

  E faatulou foi ma faatalofa atu i le Faigamalo a Tutuila ma Manua. I le afio 

o le Kovana ma le Tafatolu o le Faigamalo a Amerika Samoa. O paia aua 

Sua ma le Vaifanua, Fofo ma Aitulagi, Saole ma Saleaaumua ma le Launiu 

na Saelua. Le Laau na Amotasi, afifio Faatui Tootoo o le Faleula ma upu ia 

oe Manuatele.  

  E faapitoa se faatalofa lau Afioga i le Fofoga Fetalai i le faafogafoga tapuai 

mai o Taitai o ekalesia, aemaise o le aufaigaluega totofi a le Atua i so o se 

Fatafaitaulaga. O i latou o lo o nonomanu aua se manuia o si o tatou atunuu, 

nei o a taeao ma le lumanai.  

  E avea foi lenei avanoa ou te faatalofa aloaia atu ai i le Fofoga Fetalai o le 

Palemene o Samoa. Ua faamalo fai o le faiva, malo le faatoatoa malo le 

faapalepale aemaise i le taimi e siisii ai foi finagalo o le Maota nei.  

  E faatalofa atu foi i lau Afioga i le Palemia, lau afioga i le Sao Faapito, lau 

afioga i le Sui Palemia, faapea le mamalu o le Minisita o le aiga Kapeneta. 

E faatalofa atu foi ia outou afioga i Minisita Lagolago.  

  Ia taliu mai i lenei Itu, e faatalofa foi i lo matou Taitai e ui ina le auai mai 

ona o gasegase o le tino, ae talitonu o lo o faafogafoga mai. E faapea foi i 

lau afioga i le Sui Taitai, ma le mamalu o sui usufono uma o lenei vaega o 

lo o agaia le Malo. 

  E faatalofa atu foi i le saofaiga i le paia maualuga o Ofisa Sili o Pulega o 

Matagaluega ma Faalapotopotoga o le tatou Malo, o lo o tatou faatasi i lenei 

taeao. Ua faamalo faafetai le galulue. Ua faafetai i le tautuaina o si o tatou 

atunuu o lo o taputapuai mai.  

  Ne i pau ia te au le faatalofa i lau Afioga i le Faamasino Sili, le Peresetene 

o le Faamasinoga o Fanua ma Suafa, aemaise foi o alii ma tamaitai 

Faamasino o le Ofisa o Faamasinoga. 

  E faatalofa atu foi i lau Susuga i le Failautusi o le Fono ma le aufaigaluega. 

Ua faamalo faafetai mo le tautuaina o le Fonousu a le Palemene i taimi uma 

e tauaofia ai, malo le galulue.  

  E avea foi lenei itula ou te faatalofa atu ai i le faafogafoga tapuai mai a si 

ou itumalo o Gagaifomauga 1. O le paia lava lea i le afifio o tama sao ma 

aiga Sa Malau, Leatipouniu ma le Faasau, le fetalaiga i le tulafale, fetalaiga 

a Lavea o le alii o le itu, ma le mamalu ia Safotu ma aiga. Le tatou nuu i 

Manase, e faatalofa atu i le afio o Taito ma ona alo, ae faapea foi le fetalaiga 

i le Tauasa, le paia maualuga i le tatou nuu i Manase. 

  Ia, ona faapena ona ou faatalofa faapitoa ai ma faafeiloai aloaia i le paia 

maualuga o le aufaigaluega a le Atua o lo o nonomanu i totonu o si o matou 

itumalo, afioga i Ositaulaga, faapena le Susuga i le Toeaina ma le faletua, ae 

le gata foi i lea o le tausi Matagaluega ma le faletua, le susuga i le faafeagaiga 

ma le faletua, susuga i le Epikopo ma le faletua, faapea foi i augafaapae o le 

talalelei i Afioga i Tamaitai Sa. Ua faamalo tatalo, ua faapena ona faamalo 

i la outou tapuaiga ua faapena ona manuia ai faiva. O le faamoemoe sa 

faapena ona maua uma e tatou se kerisimasi fiafia ma se tausaga fou manuia 

i le alofa ma le agalelei ma le faatasi mai o le Atua. 

  Lau Afioga i le Fofoga Fetalai, ona ou oo mai lea i le mataupu o lo o ua 

tatou i ai i lenei taimi o le lauliliuina lea o le Tala Faatatau Faaopoopo (Nu.1) 

2021/2022. E momoli le faafetai i lau Afioga i le Tamaitai Minisita o Tupe, 

le Pulega ma le Matagaluega o Tupe mo le saunia o le tatou Tala Faatatau 

Faaopoopo Muamua o le Tupe. Malo galulue, e le o se galuega faigofie. Ma 

ou te manatu e le toe tele se faamatalaga a lenei itumalo e toe faia i ai aua e 

matauina e le tele tele se vaegatupe, ma se i vagana ai o tupe ua faaopoopo 

mo nai Matagaluega e 7 pe 8 o lo o faapena ona toe faaopoopo atu mo le 

faaauauina o galuega aua le isi 6 masina o lumanai. 

  Ou te faafetai mo le Tala o le Tupe, o lea ua fiafia ua matauina se tasi o 

vaegatupe taua lea ua i ai le toe tuu i totonu o le $4 miliona lea aua le vaega 

foi lea o le eletise, le EPC faapea foi le SWA po o le vaega o le suavai mo 

le faaooina atu i tua o le auaunaga i le mamalu o le atunuu i ia foi vaega taua 

o le soifuaga. E pei o lea e sau i lalo o letatou programme support a Ausetalia. 

Faafetai foi mo le vaegatupe la ua matauina e tali atu ai i aafiaga ma le 

puipuiga o si o tatou atunuu mo le Matagaluega o le Soifua Maloloina. I se 

matau i ai a lou nei sui usufono leaga o lea sa ou galue ai i lea Matagaluega, 

ou te talitonu e toe manaomia lava se fesoasoani i le Matagaluega lea i lau 

matau i ai. E le taitai ona lava ma e moomia ai se faaopoopoga mo vaega 

eseeese o le Matagaluega aemaise o le aufaigaluega. E matauina i lea 

Matagaluega i le po ao, po ao, o lea ua silia nei ma le 2 tausaga o savalia i le 

amata mai le misela sosoo mai ma le koviti-19 i lau matau i ai. Faafetai i le 

alofa i le Atua i Lana meaalofa o le soifua ma le ola o nei tagata faigaluega. 

Faafetai lava i le Afioga i le Minisita o le Matagaluega o le Soifua Maloloina, 

le Ofisa Sili o Pulega ma le Matagaluega atoa ma le aufaigaluega atoa. E 

faapena foi ona aafia atu ai i le faafetai le Komiti le NEOC i le fita o le 

galuega ma le aufaigaluega atoa, e le gata o le uafu, o le malae vaalele, o e 

uma o lo o galulue i le taumafaiga o le puipuiga o si o tatou atunuu, e matua 

le faigofie. E matauina le tele o taimi sa galulue ai i o latou foliga, ae ui o 

lea, malo le lotonuu, faafetai le tautua, o lea ua oo mai nei lava i lenei taimi 

o lo o faapena lava ona faaauau le galuega ma o lo o saogalemu pea Samoa 

mai nei faamai matautia.  

  Ae mo lea faaopoopoga, ou te matauina lava, pei lava ua fai si tuai mai i 

nisi taimi o tatou tui ia e masani ona fesoasoani mai ai lea atunuu ma lea 

atunuu. Ma ou te talitonu e moomia lava se isi tupe faaagaaga a tuai mai 

fesoasoani, ae o lo o mafai ona advance le okaina mai o tatou vailaau 

aemaise mo le puipuiga atoa ai ma vailaau o isi puipuiga o lo o moomia. Ma 

ou te talitonu foi e le taitai ona lava a tatou avanoa i le falemai. Ia na o le 

pau lea o le falemai tele na o Motootua, ae tatou te vaaia lava le tumu o le 

falemai i le tele o taimi i isi gasegase e ese mai ai, ae o lo o faapena lava ona 

taumafai le tatou Matagaluega, e faamalo atu ai. E le lava avanoa i falemai, 

e oo i Savaii. Ma e te tilotilo ai i se vaegatupe faaopoopo lea mo lea 

Matagaluega e fesoasoani atu ai le Matagaluega pe afai ae aafia tatou i le 

faamai, e le iloa po o le a le tatou mea a fai, ae ou te tilotilo i faletetele foi ia 

o fale komiti ma faletalimalo, e ono i ai se fesoasoani e sauniuni i ai le 

Matagaluega mo le faatotogaina, ae faapena ona mapu i ai le mamalu o si o 

tatou atunuu. O lea ua matauina e pei foi ona i ai le faamalo, aua o la e ua 

tofu lava falemai, pei e fai nei fesuiaiga ua leva ona i ai fomai i totonu o 

itumalo taitasi i falemai o lo o i ai. Faafetai foi i lau Afioga o lea ua… e pei 

foi ona ta talanoa o lea ua faamatuu atu i tua le fesoasoani ua leva ona aumai 

i a tatou paaga i atunuu mamao e ala lea i a tatou ambulances, taavale mo 

falemai i lea falemai faaitumalo ma lea falemai itumalo, o lea ua matauina 

ua faapena ona faamatuu atu i tua.  

  Ae o le talosaga lena a le sui usufono o lenei itumalo, e moomia pea le 

fesoasoani i le Matagaluega lea, leaga o le soifua ma le ola e le toe maua i 

luga o se fata o se faleoloa, e ave pea i ai le faamuamua a le Malo e pei ona 

tatou matauina i tausaga uma tausaga uma, le ave i ai o le faamuamua 

aemaise foi o le Matagaluega o Aoga o lo o faapena ona tele a tatou seleni o 

lo o faapena ona faaagaaga mo Matagaluega ia e lua. 

 

  FOFOGA FETALAI:  Ua ou vaelupeina le saunoaga matagofie a le sui 

usufono mamalu, talu ai ona o lea ua oo mai le tatou taimi malolo, o le a 

faaauau lava lau saunoaga pe a tatou taliu mai i le tatou malologa masani. 

  Ou te faasilasila atu o le a faataatiaese galuega a le Fono Aoao Faitulafono 

mo lana malologa masani. 

 
 

  Na faataatiaese Taualumaga a le Fono Aoao Faitulafono mo lana 

malologa masani i le itula e 10:44 i le taeao ma toe faaauau i le itula e 11:20 

i le taeao. 

 

 

  FOFOGA FETALAI:  Ou te faasilasila atu ua toe amatalia nei 

Taualumaga a le Fono Aoao Faitulafono. 

  I le toe taliu mai ai o le tatou malologa i lenei taeao, ou te talitonu ua tatou 

taufai maua le faasiligamalosi, e toe faaauau ai foi le tatou galuega e ala i le 

tautega ma le taligasua sa alo i ai le paia o le Palemene. Faafetai foi i le tatou 

ofisa mo le tapenaga aua le tautuaina o le Palemene.  

  Ou te tapa lau Afioga i le Tamaitai Palemia mo le lafo. 

 

 

LAFO MO LE TEUTEUINA O ITULA FONO 

 

  Afioga Hon FIAME NAOMI MATAAFA (Palemia):  Lau Afioga i le 

Fofoga Fetalai, tatou te taufai molimauina lava le gasologa o le tatou 

galuega, ma tatou te mataitu ma fetuunai lava i tulaga talafeagai e fuafua 

tatau ai le faagasologa o a tatou taualumaga. O lea ua ou tulai ai ma le 

faaaloalo tele e faatu le lafo,   Ina ia faataatiaese a tatou Tulafono Tumau 

32(1) mo le suia o a tatou Itula Fono mo le aso e faapea: O le a faaauau 

pea a tatou taualumaga seia aulia le itula e 1:00 i le aoauli, ona faataatiaese 

lea ma tatou toe faaauau ai i le itula e 2:00 i le aoauli seia tolopo i le itula 

e 6:00 i le afiafi a nanei. 

  O le lafo lea ma le faaaloalo i lau Afioga. 

 

  Faaluaina e le Sui Palemia ma le Minisita mo Faatoaga ma Faigafaiva. 

 



815 
 

  Na faamaonia le lafo. 

 

 

  Na toe faaauau felafolafoaiga i luga o le faitauga faalua o le Tulafono Tau 

Faaofi o le Faatatauina o Tupe Faaopoopo (Nu.1) 2021/2022. 

 

 

  FOFOGA FETALAI:  E tusa ai ma le lafo o le a faaauau le tatou galuega 

seia aulia le itula e 1:00 ona faataatiaese lea ma tatou toe faaauau i le itula e 

2:00 i le aoauli nei lava ma faaauau ai seia tolopo i le itula e 6:00 i le afiafi. 

  Mo le silafia o lo o tapena e le tatou Ofisa le taumafaga o le aoauli tatou te 

talisua faatasi ai pe a faataatiaese a tatou taualumaga i le itula e 1:00 i le 

aoauli nei. 

  E faataatiaese a tatou taualumaga mo le malologa o le taeao o lo o saunoa 

le sui usufono mo Gagaifomauga Nu.1. Ou te tapa ma le faaaloalo lau Afioga 

i le sui usufono mamalu mo le faaauauina o lau saunoaga. 

 

  Tofa Hon FAIMALOTOA KIKA STOWERS-AH KAU:  Ia ae le i 

faaauauina se faamatalaga, e momoli atu le agaga faafetai i lau Afioga i le 

Fofoga Fetalai ma le Matagaluega. Faafetai mo le faaaloalo ua faapena ona 

maua ai foi e le Maota nei sui usufono mamalu le faasiligamalosi aua le 

faaauauina o a tatou fonotaga ma a tatou galuega. 

  Ia, e faamuta mai mo le tatou malologa o tau faaiuiu atu se tala i le 

Matagaluega o le Soifua Maloloina, lea ou te matua lagolagoina ai lava ni 

fesoaoani se tele e mafai ona galulue ai latou e le gata o mea moomia o le 

aufaigluega ma mea faapena. Ae ou te le i see ese la, na ona ou talosaga atu 

i lau Afioga i le Minisita, e tasi lava le vaega lea na galo ia te au i lau folasaga 

mo si ou itumalo i le taimi foi na folasia ai manaoga o si o matou itumalo 

ina ua matou foi mai ma faatauto matou. Ou te talitonu o la ua faamaumau 

e le Afioga i le Minisita o Galuega le Susuga ia Olo manaoga e pei ona lafo 

atu. Ae ou te tatalo atu i lau Afioga i le Minisita mo le Soifua Maloloina, e 

faamanatu atu le toe faaleleia o falemai faatasi ai ma nofoaga e faamautu ai 

fomai ia ua maea ona avatu i tua e nonofomau ai. E le i oo atu lava le 

faamanuiaga lea. 

  O le matou falemai i Safotu o se tasi lea o falemai a tilotilo i faamaumauga 

a le Matagaluega e aupito sili ona toatele le population o lo o serve i le 

falemai lea faaitumalo o lo o i Safotu. Ma e 3 foi itumalo o Gagaifomauga 

1, Gagaifomauga 2, Gagaifomauga 3, ia ma le toatele la lea i le va lea i tua 

atu ma le agai mai i le itu mai i inei, o lo o faapena ona faaaoga le auaunaga 

lea. Faamolemole e faamanatu atu aua o lea lava ua leva ona i ai le tupe mai 

le World Bank ina ia faapena pe a maua. Ou te talitonu o le tele o le behind 

o le faagasologa nei ona o le pisi tele o le Matagaluega i faamai ma puipuiga 

ma mea na tau le maua ai se taimi i lena taimi e faagasolo ai. Ae faafetai tele 

i lau Afioga o lea ua maua o lo o faapena lava ona maua lou avanoa e te 

asiasi ai i Savaii, faapena falemai itumalo. Ia ma si au tatalo mulimuli i lau 

Afioga, tautuana e te talitonu o mea uma lava e ave lava i totonu o le 

Kapeneta, ae faamolemole tu malosi i tatou borders e aua le tatalaina 

faamolemole, se i vagana ua tatou mautinoa ua tatou saogalemu. Ia a tatou 

vaavaai ma tagatagai atu i atunuu i fafo, na ona uma lava tatala, o le a le 

mea, ae toe sau le galu lona lua, toe tatala tapuni, tatala tapuni, ia o le a le 

tulaga la e ua i ai? O lea ua tatou matau atu e oo lava i tagata ua uma ona fai 

o latou tui e 2 la ua toe aafia. So, e tatalo atu ai ma le agaga vaivai.  

  E le tele ni mea na ou faamauina, ae i ai nai mea o lea ou te faamauina ou 

te fia talanoa i ai ona e taua tele i lou lava sui usufono ona ou toe talanoa i 

ai, e ui ina ua maea ona faaleo e nisi o sui usufono mamalu. O le Matagaluega 

lea o Tupe Maua i tai i le Customs. Le tatou x-ray scanner lea ua maua 

faamatalaga e pei ua taofia. Ou te faanoanoa lava, sa ou fiafia lava i le taimi 

na aumai ai e le Minisita i le matou foi taimi a o matou i ai le pepa lea i le 

faagasologa o le process ma mea uma mo le aumaia o le masini lea, ona e 

talitonu i le tele o faafitauli sa feagai ma lea Matagaluega, aemaise lava mea 

ia o laau faasaina, o fana se i tulou, o mea pupuu ma mea feoloolo, o tama 

uumi, o mea taavili foi nale a, ae le gata i lea o fualaau faasaina eseese, le 

aisa lea. Sa ou fiafia ai i ina, o le tele ia na ou nofo pea ma ou faanoanoa a o 

ou i ai foi i le Ministry of Women, i le polokalame lea. Taatia ia mafuaaga 

ua aumai e isi sui usufono, a o le mea na ou fiafia ai i le mea lea, o le sauaina 

o tina ma tamaitai, aemaise o nai fanau o lo o aafia. Ma e i ai lava le 

talitonuga o matou nei o tina ma tamaitai, o le tele o faafitauli na aafia ai nisi 

o tina, e mafua mai ia i latou o lo o faaaoga sese mea ia ma felelei, ona o atu 

loa lea soona fai le latou sauniga i le itupa lenei. Na ou fiafia lava la, aua i le 

faataatia maiga, aua na fai fai aami le Ofisa Sili o Pulega ma le Matagaluega 

e omai e faamatala mai po o le a tonu lava le uiga ae faamatala mai, se ua 

matuai oo i le lagi lou fiafia, faapea o i o le a foia ai le tele o faafitauli ia. O 

lea ua popole le atunuu i mea ia o le a tutupu mai nei a. Fai mai le tala a le 

Ofisa Sili o Pulega ma le Matagaluega na omai e tali mai i le Kapeneta, o le 

masini lea, e sau lava le masini mai luga ona oso loa lea o le container lea i 

lalo o le masini lea e le tau tatala, e matua ati le vaai a le masini lea i pusa 

foi nei ia e fai i uamea, i pusa o lo o fai i laupapa mafiafia e faigata ona tatala. 

E iloa uma lava e le masini nei mea o lo o i totonu o le container e aunoa ma 

le tatalaina. Ou te talitonu o i ina foi e foia ai le tele o faafitauli sa feagai ma 

le Matagaluega. Sa tuuaia foi nisi faapea o lea e tip ma le maua ai tupe maua 

a le Malo ma aafia ai foi ma le Matagaluega. Na ou fiafia lava i le tele o mea 

o le a foia i le masini lea, ae ua ou faanoanoa lava ina ua maua i le faalogo 

o lea ua taofia. 

  Ou te tatalo atu ai ma le agaga tauanau i lau Afioga i le Minisita aemaise 

lau Afioga i le Tamaitai Palemia ma lau Kapeneta mamalu, ou te tauanau 

atu on behalf o tina ma tamaitai. Ou te talitonu ma mautinoa o se faamama 

avega lea mo i tatou uma, aua o lea foi e fai tatou tala ma talai atu o le 

violence lea i tina ma tamaitai, le sauaina o fanau ma na o le mea faifaatasi 

a i tatou uma lava, e le o se mea a se Matagaluega o Tina ma Tamaitai. No. 

O le collective responsibility a i tatou uma, totonu o aiga, nuu, ekalesia, 

everybody is involved. Ou te tatalo atu ai i lau Afioga i le Tamaitai Palemia 

lau Afioga i le Sao Faapito ina ia toe liuliu le tofa. Ou te talitonu a taofia i i, 

aua e leai lava se mea o sao mai ai mea ia, o i i le tatou borders. 

 

  FOFOGA FETALAI:  O lea ua tulai mai le Afioga i le Sui Palemia e 

fitoitonu i le scanner lea e taua ma ua taofia. Atonu o le avanoa lea o lea o 

le a saunoa manino i ai lau Afioga i le Sui Palemia. 

 

 Afioga Hon Tuala Tevaga Iosefo Ponifasio (Minisita mo Tupe Maua):  

Faafetai i lau Afioga i le Fofoga Fetalai, faamalo foi i le saunoaga ua tuuina 

mai i totonu o le Maota e agai mai le tulaga o lo o i ai le tatou scanner po o 

le masini faata lea. E moni lava saunoaga, a o le mea e fia faasao lau Afioga, 

ia e le o taofia le tulaga o le masini, e le o i ai se faaiuga faapena e taofia. 

Sau se taimi ona avatu lea o se faamalamalamaga mo le silafia atili e le 

Maota. Pau lea o sina mea e fia faasao lau Afioga i le Fofoga Fetalai. Ma le 

faaaloalo lava. 

 

  FOFOGA FETALAI:  Ia, ou te iloa o lea ua manino le sui usufono 

mamalu, ne i faaseseina ai le atunuu i le faafogafoga mai, o lona uiga e le i 

taunuu mai i le taimi ua tuanai, o lea e fuafua faatoa taunuu mai i se taimi. 

Ma le agaga faaaloalo. 

 

  Tofa Hon FAIMALOTOA KIKA STOWERS-AH KAU:  Ia a la lea ua 

ou ata ua ou toe fiafia. Faafetai tele lava mo le tele o le faamatalaga feaveai, 

faamatalaga sese ma na, a o mea moni lea tatou te talanoa ai, ia o totonu o 

le Maota nei. Faafetai i lau Afioga i le Minisita, ma ou te talitonu o le a 

faapena ona tatou auai faatasi i le…  

 

  FOFOGA FETALAI:  Ia, se i tuu atu le avanoa i le Afioga i le Minisita o 

Galuega, atonu e fesoasoani foi i le scanner lea na e taua.  

 

  Tofa Hon Olo Fiti Afoa Vaai:  Lau Afioga i le Fofoga Fetalai, leai o le a 

ou le talanoa i le scanner, ae na ona ou fesoasoani atu i le Itu Agai ona o le 

tulaga foi lea o le aapo o faamatalaga i tua. O le mea a ia faa-Itu Agai, a ua 

e fia saunoa i se mataupu, matuai fai lelei lau research, talanoa i Matagaluega 

e aumai sao ai le information. O le tele lava lena o lau faalogo, o mea faalogo 

ae manaia ai… ae na o se fesoasoani atu. Faafetai. 

  FOFOGA FETALAI:  Ia, e taua foi le fautuaga a le Afioga i le Minisita 

le sui usufono mamalu, ia atonu foi e taua mo i tatou uma, o le taua lena o 

mataupu foi e aumai i luma i a outou saunoaga i le Maota, e tatau lava ona i 

ai ni mau anoa ina ia faapena ona talitonuina e le Maota aemaise o le 

faafofogaaga a le mamalu o le atunuu, ae faaauau le saunoaga lau Afioga i 

le sui usufono mamalu. 

 

  Tofa Hon FAIMALOTOA KIKA STOWERS-AH KAU:  Faafetai i lau 

Afioga i le Minisita, faafetai le… ae o tatou mea e fai fai ma talie. Ua ou tau 

popole lava ia oe i lou vaai atu ma ou matau atu i isi taimi. 

 

  Tofa Hon Lauofo Fonotoe Nuafesili Pierre Lauofo (Anoamaa 2):  Lau 

Afioga i le Fofoga Fetalai ou te tulai atu ma le agaga faaaloalo, e faamalulu 

atu i le sui usufono o lo o saunoa… 

 

  FOFOGA FETALAI:  Ia, se i tulai mai lau Afioga i le Sui Taitai o le Itu 

Agai. 

 

  Tofa Hon Lauofo Fonotoe Nuafesili Pierre Lauofo:  Ou te tulai atu ona 

o le saunoaga a le Afioga i le Minisita. A o lau lava molimau atu, o le tele o 

taimi na ou faalogo ai i saunoaga a le sui usufono lea talu ona ulufale mai, o 

tala faalogo lava e faavae ai ana saunoaga ma ana lauga. 

  Leai na pau lava le mea ua ou soso atu ai, leaga o lea e aumai faalauaitele 

fai mai o le Itu Agai. Ae a fai o le sui usufono lea e saunoa lea e te saunoa i 

ai, agai sao pea la i le sui usufono, aua e le faapena uma matou, o matou lea 

pe a faapea o lau faafofoga o se tala foi lea e saua i le faalogo. Ae o aso foi 

nei, o tala lava e saua i le faalogo e alu alu lava moni. 

 

  FOFOGA FETALAI:  Lau Afioga i le Minisita o Galuega. O le a sau 

saunoaga i le tulaga lea? 

 

  Tofa Hon Fiti Afoa Vaai:  E leai, e ala ona ou fesoasoani atu i le Itu Agai, 

aua e leai ma se isi o latou e i ai le mea e tau o le faa-Itu Agai. E na o 

Lealailepule ae feoloolo. Ae o le mea la lena manatua foi e i ai a tatou 

Tulafono Tumau, e aumai ai se faamatalaga. Ua faafia foi ona tapa au 

faamaumauga ia i i, ae leai ma se mea o sese i au mea ia na fai. O le mea 

lena e popole foi lea i ai e fesoasoani atu ai, ne i te i ua faatu atu ae faapea 

mai se leaga e malolosi tele au Tulafono Tumau. 

  Ae se i ou toe foi lava, toe tasi lava si au fuaiupu i le scanner lea e talanoa 

ai. Na talanoa mai lava i le faigamalo lea na tea atu nei i le 2015 le scanner 

lea. Na matou omai lava i i i le tausaga lea na tea atu nei, i le 3 masina lea 

ua tea, matou te omai o lea sa talanoa lava. Ae na ona matou omai lava i le 

3 masina, e le iloa po o le vaiaso fou e taunuu mai ai le scanner ma le 

faaaloalo. 

 

  FOFOGA FETALAI:  Tulai mai lau Afioga i le Sui Taitai. 

 

  Tofa Hon Lauofo Fonotoe Nuafesili Pierre Lauofo: O lea na ou 

faalogologo atu lava e saolele lava nisi vaega o le saunoaga a le Minisita. O 

lea ou te manatua, aua o lea ua talanoa mai faamaumauga, ia e sao. E i ai a 

tatou Tulafono Tumau e tapa ai le sui usufono, e aumai faamaoniaga. Ae o 

lea ou te manatua le taimi na sui ai le itu auala e o ai a tatou taavale, sa 

saunoa malosi lava le sui usufono lea i le tele o faalavelave ma mea o le a 

tutupu mai, i le latou foi Itu Agai sa i ai. E pei foi sa i ai ma lau Afioga i le 

Fofoga Fetalai i lena vaitaimi. O lea la na faatu le lafo, e aumai pepa, ae ua 

lata lava ina faaiu le fono, ona te i lava lea ua faaiu le fono, ua uma le fono 

i lena aso ua malolo. Ae sue atu pepa, o le gagana Sapani uma la e tusi ai, e 

leai ma se isi e malamalama. A o faamaumauga mai le sui usufono mamalu, 

le afioga i le Minisita. 

 

  FOFOGA FETALAI:  Se i tulai mai lau Afioga i le Minisita o Galuega 

 

  Tofa Hon Olo Fiti Afoa Vaai:  Lau Afioga i le Fetalai. I le taimi lena sa 

ou talanoa ai i faamaumauga na mai Korea. Na ou alu lava la aumai pepa 

Korea e tuu i ai, e leai ma se isi na malamalama ai. O le mea la lena e tau o 

le strategy na ou faia ia outou, na outou oti uma ai lava i le mea lena. Ae pau 

lena, na o le Tamaitai Palemia i le taimi lena, sa tulai e aumai le pepa e 

translate, ae ua tuai foi le Afioga i le Tamaitai Palemia i lena taimi, ona ua 

uma ona aumai le fesili, ua uma ona aumai le faaiuga a le Fofoga Fetalai. O 

mea la na e tau fai ma fai ni a outou strategy foi lea ia sao mai se mea. Ae 

leaga e matua ou malamalama lelei atu lava i mea faapena. 

 

  Tofa Hon Lauofo Fonotoe Nuafesili Pierre Lauofo:  E pau lava lea lau 

afioga matou te le aumaia ni mea e le faamaonia, ma ni mea e le sao i totonu 

o le Maota. O ai na iloa po o a la upu Korea ma upu Sapani po o a uiga o la 

upu. Ou te le fai atu, ae manuia le Fono. 

 

  FOFOGA FETALAI:  E taua foi le fefaasoaai a le Afioga i le Minisita ma 

le Sui Taitai o le Itu Agai. E taua lava o tatou molimau i totonu o le Maota 

lenei, e tatau lava ona i ai ni mau anoa e faamaonia ai. O lena tou te silasila 

mai i le Nofoa e le o faamamafaina lea itu ona o le manatu tele, ona o lea e 

saunoa faalauaitele a outou afioga i sui mamalu. O lea e tuuavanoa lava le 

Nofoa, ae ou te le o oo lava i tulaga ogaoga, ae peitai ona o le avanoa, o lea 

tou te saunoa faalauaitele. 

  Tulai mai le sui usufono mamalu mo Anoamaa 1. 

  Afioga Alaiasa Moefaauouo Malagaitogiai Sepulona Moananu 

(Anoamaa 1):  Lau Afioga i le Fofoga Fetalai, ou te le oo lava i le mea lea 

sa finau ai le Minisita ma le Sui Taitai, ae ua ou tulai atu ona o le saunoaga 

a le sui o lo o saunoa nei, e faapea o le mea lea ua faateleina ai le sauaina o 

tina. Ae ia te au, e pei o lea o le a falala mai le uluulu o le laau i tama. A o 

le tele lava o nei moliaga, e le o misi ai lava ma se tina e aafia i totonu o 

faalavelave nei e tutupu. O le mea lea e tatau ona ….ae ou te talitonu o lea 

mea lea na oooo i ai finauga, ou  te talitonu o le mea lea e tau o lape o lauga. 

E pei ona i ai le lauga o le tootoo o Finao. Ia manuia le Fono. 

 

  FOFOGA FETALAI:  Tulai mai lau Afioga i le Palemia. 

 

  Afioga Hon Fiame Naomi Mataafa:  Lau Afioga i le Fofoga Fetalai, o le 

toe fia faafoi mai lava o le mataupu sa saunoa i ai le sui usufono mamalu o 

le scanner. O lena ua saunoa atu le Minisita e aumai le scanner. Atonu e i ai 

le taimi e saunoa faamalamalama atili ai, ona maua ai lea o nai toa na matou 

omai foi matou maua mai. Ae aumai le scanner e taua, e maua uma ai le 

tulaga o fualaau faasaina, o a lava isi tulaga, e faafaigofie ai le galuega a le 

Matagaluega. E le toe faia ai foi ia tatou mea foi lea o le green lane, aua e 

manaia lava le i ai o le masini e alu uma ai tatou uma. 

 

  FOFOGA FETALAI:  Ua faamalo fesoasoani i le tamaitai Palemia. Ou te 

talitonu o le agaga foi o le saunoaga a le sui usufono mamalu ona o le sao 

mai totonu o ia mea. Ae taua le auga o lou finagalo le sui usufono mamalu i 

le scanner. O lea ua saunoa manino le Palemia ma le Malo, aua laia tatou te 

popole, o lea o le a sue uma tatou i le scanner pe a taunuu mai. 

 

  Tofa Hon FAIMALOTOA KIKA STOWERS-AH KAU:  E faafetai i 

lau Afioga i le Fofoga Fetalai, e faafetai foi i sui usufono na faauilavea, 

faafetai i le Afioga i le Minisita i le faamalamalamaina, faapea le Afioga i le 

Palemia. O le agaga lea o lea e i ai lenei sui usufono, tatou talitalie, e pei 

lava ona ou fai atu le sui lea. Ou te tau popole lava i le Minisita i nisi o taimi, 

o le taimi ua ata, ae i ai lava le taimi, e na ona leua lava, ae o le vave ia o le 

itaita gofie o le tama. E pau le mea, faafetai o le tatou galuega e fai faatasi. 

E faamalulu atu foi, o lea na ou fai atu, o nisi o faalavelave na tutupu na aafia 

ai tina, lea sa saua i le faalogo. O e sa aafia i aisa, o laau ia boom boom, lea 

sa i ai tina. Pe a mafaufau talu ai nei lava, e i ai tina na ave i Niu Sila o fana, 

e i ai tina o la ua falepuipui se tagata o aisa. E pei o i ina sa agai i ai sau 

faamataga, ae ou te le i tuuaina le itupa malosi, tulou lava lo outou itupa 

mamalu. Ae faafetai ua ou fiafia, o lea ua ou maua faamatalaga, aua e pei 

lava ona ou fai atu, po o le a le mea e te faalogo i ai, aumai i i, e faamaonia 

atu ai, o le mea moni lea. Sa fai foi lau sailiilliga i ai, o le tala lea na ou 

faalogo i ai. Ae faafetai o lea ua ou aumaia i i, o lea la ua ou mautinoa. E 

leai e sese isi tala. Ae faafetai o lea o le a aumai le tatou scanner.   

  Ae ou te le i see ese ma le Matagaluega lea, o le polokalame foi lea o le 

TIMS. O lea e faapea e koleki mai mai le Tax Invoice Monitoring System, 

e koleki atoatoa mai ai le aofaiga o tatou lafoga ma tulaga faapena. O lea foi 

ou te fia mautinoa, pe moni ua taofia pe leai. Aua o i lea tatou te faamoemoe 

ai, o si Matagaluega lea i lau faauigaina i le tele o taimi foi o matou i ai, o le 

inosia ia. E faafetai lava i le Ministia ma le Afioga i le Ofisa Sili o Pulega o 

le Matagaluega ma le aufaigaluega, aua o le au aolafoga lea, e faasiasia i ai 

le toatele o tagata ona o le au aolafoga, ae o lo o fai lo latou tiute e pei ona i 

ai le latou galuega o le koleki mai o tupe, aua le faagasologa o galuega ma 

atinae, ma polokalame o lo o faapena ona avatu e tautua ai lo tatou atunuu, 

aemaise o nai nuu i tua ma matou i Salafai i Savaii e mamao.  

 

  FOFOGA FETALAI:  Ua toe 2 minute o le sui usufono. 

 

  Tofa Hon FAIMALOTOA KIKA STOWERS-AH KAU:  Ua lelei 

faafetai lau Afioga. Pe i ai se isi e fesoasoani mai e faatu se lafo i se isi ou 2 

minute, ae na o le tou talie lava. 

 

  Afioga Hon Loau Solamalemalo Keneti Sio:  Lau Afioga i le Fofoga 

Fetalai, ou te tulai atu e faatu le lafo,   Ina ia toe faaopoopo se isi 5 minute 

faamolemole. 

 

Faaluaina e le sui usufono mo Satupaitea ma le sui usufono mo Vaimauga 

3. 

 

  Na tuuina atu le maliega autasi a le Maota i le lafo. 

 

  FOFOGA FETALAI:  O lea o le a faaopoopo le 4 minute. Ia faaauau le 

saunoaga. 

 

  Tofa Hon FAIMALOTOA KIKA STOWERS-AH KAU:  Ua faafetai 

mo le lafo lau Afioga i le sui usufono. O lea ua tau galo mea na tusi i lalo. O 

nisi o tuualalo e fia avatu, ou te fia talanoa ai i le $200,000 ma le $miliona. 

Ua ou fiafia lava, tala atu ananafi e uma atu le Fono ou alu i le Ofisa o le 

MCIL lesitala, totogi le $90 o le lesitala.  

  Ae pau le tulaga o la e faatalitali mai, a o le mea sili ua uma ona ou alu ave 

ia pamphlet ia ua aumai e le Matagaluega o Tina ma Tamaitai. Ua ave i 

matou toeaiina, aua pau o le mea la e look forward mai ai toeaiina, o le tuu 

atu o le matou tupe se i o matou tilotilo i priorities ma mea e aoga e faaalu i 

ai le tupe lea. Ae peitai ane, fai mai le isi condition po o isi manaoga o le 

pepa lea na aumai e le Matagaluega lea. E leai, e leai se tupe e avatua, e fai 

la outou komiti, lesitala lea, ona aumai lea po o a outou polokalame ae 

monitor mai e le Ofisa o le Tupe ma avatu mea e fai ai le polokalame lea. 

Ne i te i ua tatou sagisagi foi lea, a o le pepa lena, ua galo na ou sau ma lau 

pepa, le pamphlet lea na aumai e le Matagaluega o Tina ma Tamaitai. 

  Lau Afioga Laauli, pe mafai ona e fautua atu i le Matagaluega lea, pe a afio 

mai le Minisita. Ae leai na o lau faamatala atu, ae o le tulaga lena. O 

faafogafoga mai foi nisi o itumalo, o lo o faapena ona look forward i le mea 

lea, e leai. Ou te talitonu foi, o lea ua i ai le Komiti e 15 ma avanoa ia e 

toatolu. Ae ou te le iloa tele po o le a tonu le totogi o le vaega lea e toatolu. 

O lea e faapea e mann ina le ofisa i totonu o nuu ma itumalo taitasi lea o le 

a ave i ai le tupe lea. Ou te faalogo o le totogi pito i luga o le toatolu lea, pe 

$32,000, ou  te le iloa pe sao pe leai. O le mea foi lena o lea ou te fia maua 

pe sao pe leai. E aumai pea i i, atonu e tali mai se isi i se taimi oi luma 

faasolosolo ai lea... O lona uiga e alu ai le isi tupe tele lava, e uma ifo na o 

le afa o le tupe lea e fuafua ai se ofisa mo le faagasologa. Ae o le matua 

sapasapaia lava e matou nei le polokalame lea. Ua leva ona look forward, 

faatasi ai atonu ma le taunuu mai o le $miliona, pe a faapea lena e tuu mai…. 

 

  FOFOGA FETALAI:  Ia fai sina malologa a le sui usufono mamalu. O 

lea ua e taua le suafa o le Minisita o Faatoaga. 

 

  Susuga Hon Laauli Leuatea Polataivao Fosi:  Ona e le o auai le afioga i 

le matou Taitaifono, le afioga i le Minisita e fitoitonu i ai le poloketi o le 

miliona. Ae o le agaga lava ma le faamoemoe, e i ai le taimi e agai uma mai 

ai sui o Komiti ma itumalo, e faamalamalama lelei e le Matagaluega le tatou 

Faiga Faavae lea. E pei lava sa tau faapulapula atu i le amataga, ae o le tele 

lava o le felautoa’i, i le amataga o le poloketi lenei. E le toe natia le upu lena, 

sa taumafai atu lava, ae sa tele lava le tatou le femalamalamaai, ona faapea 

e le o se mea e tupu, ma e le taunuu ma e le moni foi lea mau. O lea la ua 

alualu lava le tatou mataupu, viia le Atua o lea ua matau atu, ua tele saunoaga 

e agai i le mataupu lea e lagolago le poloketi. A o le agaga o le Matagaluega 

ma le Taitaifono ia fuafua tatau le faiga o le poloketi lenei. E le o se mea foi 

e i ai le agaga lea tou te fai mai ai, e avatu sao tupe i outou aao, e leai. O lo 

o i ai uma faiga faavae faaletupe, ma auala e faasoasoa ai tupe ina ia matua 

puipuia lelei le poloketi lenei. A o le tulaga lena o lea sa puipui ai. E le tatau 

ona omai tagata e aafia i le poloketi e tetee i le poloketi, e fitoitonu lava 

tagata e o i le poloketi, o tagata e lagolagoina le poloketi. A e o lea ua matau 

atu i le Fonotaga lenei, ia faafetai. O lea ua matau atu ua outou sagai mai e 

lagolago lo tatou faamoemoe. Ma o le agaga lena o le Faigamalo ma le 

poloketi lenei, e atinae uma tatou. Aua e le ese outou itumalo ese o matou 

itumalo. Ae pei sa tau faapena le lagona i le amataga, ona o tatou upu foi ma 

tala ua alu i lena taimi. A o le faalagolagomaga lava ia o le Matagaluega, ia 

fuafua tatau. Ia sao le mea ma faaalu faaletulafono tupe a lo tatou Malo, se i 

taunuu mai le Minisita, ona faamalamalama lea o tulaga o le faatinoga uma 

o le tulaga sagatonu, o le tatou Komiti ma le faaaluga o tupe i le mea ua uma 

ona fuafua faaletulafono. O le fesoasoani atu lea i le sui usufono. 

 

FOFOGA FETALAI:  O lea ua saunoa manino le Afioga i le Minisita, ma 

o lo o faamaumau foi e le Nofoa, ua faatele foi ona faamalamalama lea itu e 

le Minisita faapea le Minisita o Tina ma Tamaitai, ne i te i foi ua toe maua 

mai i se saunoaga a se isi le miliona ma nei tupe. O lea ua uma ona faataatia 

alafua faaletulafono, ma o lo o i ai foi faiga faavae o tupe, o lo o faagasolo 

ai ia polokalame. Ou te talitonu, o lea ua toe faapupula atu e le Minisita, ae 

o lo o faamauina foi i inei le faamalamalamaga muamua a le Minisita, ma le 

Minisita o Tina. Ina ia faasaoina ai le tatou taimi. Aua tatou te popole o lea 

ua saunoa manino le Faigamalo, e leai e le o ni tatou tufagatupe, o lo o i ai 

faiga faavae o mea tau tupe a le Malo tatou te mulimuli ai ma faagasolo ai 

tatou polokalame, ae taunuu lava tatou polokalame. Ma le faaaloalo. 

  Lau Afioga i le sui usufono mamalu, faauma maia lau saunoaga. 

 

  Tofa Hon FAIMALOTOA KIKA STOWERS AH-KAU:  Ia faafetai i 

lau afioga i le Fofoga Fetalai, na ala ona ou avatua, ona o lea ua tauaao mai 

ia matou ma tufa mai a matou taiala. O mea ia o lo o i totonu o taiala na 

mafua ai ona ou talanoa atu. Ua foi mai i le Matagaluega, ua tufa mai i le 

matou pito ia taiala nei, o lea o lo o i ai aiaiga ma tuutuuga ia. O pei o i ina 

lea na avatu ai se talasaga. Ae afai o lea o le a faatali, se i afio mai lana afioga 

i le Minisita, ia o le a le mea e tuu ai. E pei ona fai atu, a i ai mea lelei tatou 

lagolago ma galulue faatasi aua lo tatou atunuu lea e tapuai mai. E le o se isi 

agaga e laga atu ai, e leai o mea o lea ua uma ona tufa mai ma aumai, ma 

mafua ai.  

  Ae ona o le laititi o le taimi lea ua aumai, ae faamolemole o matou i Savaii, 

na ona toe silasila ifo lava o lo outou mamalu, ua taugata tele le tau o oloa i 

Savaii. E moni lava o lea tatou te aafia uma i le Koviti le tamaoaiga o le 

lalolagi atoa, ae ua matua le gafatia a le taugata lea ua i ai i le taimi lenei. Ia 

faapuupuu ai i ina le tau o oloa. Ae faamolemole se i toe tagatagai ifo i le 

tatou Price Control Board, po o le a se mea e mafai ona tau taofiofi ai i le 

taimi nei. O isi taimi ua inu oona ti a tagata ua le gafatia le suka ma mea uma 

e tatau ona aafia i a latou tupe maua. 

 

  FOFOGA FETALAI:  Se i saunoa mai le Palemia. 

 

  Afioga Hon Fiame Naomi Mataafa:  Lau Afioga e pei, ona ua maua le 

finagalo o le sui usufono i le tau o le soifuaga ua taugata. Ma o lea ua taua 

le Price Control. O le tulaga o faiga faavae, pe manatua, sa i ai le Price 

Control Board, ae na aveesea. Ona o le faiga faavae, o le maketi, e tatau ona 

tuu saoloto ma e fai e le maketi lona tau. O lea ua tatou oo i ai i le mea lena. 

E ona ou faamanatu atu faapena, a o lea ua silasila i ai le Minisita e faasino 

i ai, e tatau ona fai i ai se fuafuaga i lena faiga faavae sa o tatou sau ai. 

 

  FOFOGA FETALAI:  Ou te iloa o lea ua malamalama le sui usufono 

mamalu, i le mafuaaga o ia mea, ona o suiga o faiga faavae. 

 

  Tofa Hon FAIMALOTOA KIKA STOWERS AH-KAU:  Faafetai i lau 

Afioga i le Palemia, lau Afioga i le Sao Faapito. Ou fai atu e malamalama 

lava pea pe a malamalama le faamalamalamaina. E faafetai o lea e i ai le 

finaglo e toe silasila i ai ma toe iloilo mo le tatou agai i luma.  

  Ae ou te le i nofo i lalo, ou te talitonu o lea sa aafia i saunoaga a se tasi o 

sui usufono i lana lauga faataupou. E talu mai lava le la tausaga, e mamafa 

pea lava i lou mafaufau ia le tulaga lea. E po o le a se auala e mafai ai ona 

tatou galulue faatasi ai? Ina ia tatou taumafai e foia le tulaga e pei ona i ai le 

femisaai o tatou aiga ma o tagata, aemaise o atunuu i fafo? Ona e pei foi ona 

faafofoga i ai muamua i faamatalaga sese ma feaveai. O le mea ou te 

faanoanoa ai, ua matua ova le mataga o le gagana ua femisaai ai lo tatou 

atunuu i atunuu i fafo, e faapena ma tatou i inei. Pe i ai se auala tatou te 

tilotilo faatasi i ai e tau foia ai lenei faafitauli. Ua matua le fetaui lava i le 

tatou aganuu, i le faafeagai ai o matua ma fanau. O le tama ma lona tuafafine. 

Ona tatou agai lea i ai, ina ia toe faafoi mai. E pei o le saunoaga a le sui 

usufono lea, e pei foi o au ia. 

  O lau tala na fai atu i lou aiga na faitio mai ma tuuaia foi au, a e saga nofo 

lava i ina, e te vaai atu lava ua faapea ma faapea. E pau lava lau tala na fai, 

se na outou o atu o outou popoto, na faaaooga outou e outou matua, a o lena 

ua outou o atu…. e leai, nonofo outou i inei tou te malamalama ai i mea o lo 

o tutupu. 

  O se tatalo lena, tatou galulue faatasi, pe i ai se aua. O au ia, ou te vili lava 

i ai, vaai o lena o le a mamafa ifo outou laugutu, tulou, lau afioga i le Fofoga 

Fetalai ou te faatulou. Ae tuu la outou amio lena, aua la ne i ou toe vaai i se 

isi i inei. A outou omai, aumai ni a outou tupe tou te nonofo ai i ni 

faletalimalo. Ua tiga le loto, ua tiga le mafaufau, maumau ai ma lo ta taimi 

ona o le misaaga lea ua fai nei, ona o tala feaveai. E leaga i te i ua ou le 

usitaia, e ese lou ava ma ou faaaloalo i lau afioga i le Fofoga Fetalai. Ae ua 

lava ia mea mo le taimi nei.  

  Ae o lau tala faaiu ma le faamolemole atu i lena Itu, e pei foi lava ona 

saunoa i nisi o le aumatutua o le atunuu, tautuana ma outou faavae o le tatou 

atunuu, ia tausi mamalu e pei ona tatou amata ai. 

  Ona faagata ai lea o sau upu lau Afioga i le Fofoga Fetalai, faafetai mo lou 

avanoa. E faafetai foi le lava papale i le tatou Maota. Soifua ma ia manuia 

le tatou Fono. 

  FOFOGA FETALAI:  Ua faamalo saunoa, faafetai i lau Afioga i le sui 

usufono mai Gagaifomauga 1. Ua faafofoga ma le totoa le paia o le Maota 

aemaise foi o lau fautuaga faatina, o lea ua maua e le Malo ma le Faigamalo, 

aemaise lava le Matagaluega sa e galue ai foi o le Soifua Maloloina, atonu o 

lea ua faafofoga ma le totoa le Afioga i le Minisita, e te lua felagolagomai i 

le soifua maloloina o le atunuu. Ua malo faafetai mo lou sao. O lea ua 

manino lou finagalo. 

  O nai o tatou tagata i fafo, ia tatalo i ai ma tatou tatalo i le Atua, e faapena 

ona tatou fesoasoani ai, o tatou tagata e faapena, e faamoemoe mai foi ia i 

tatou i inei. Ia tatou maua le filemu o le Atua ma tatou fealofani, ona faapena 

foi lea ona latou lagonaina. 

  O le avanoa lenei i se tasi o sui usufono mamalu. 

  O lea ua maua atu, o lea ua tulai mai le sui usufono mo Safata 1. O le avanoa 

lenei mo lau afioga i le sui usufono mamalu. 

 

  Afioga LEAANA RONNIE POSINI (Safata 1):  E faafetai tele i lau 

Afioga i le Fofoga Fetalai. O le a fai se manatu o lenei itumalo aua foi le 

Tala Faaopoopo o le Tupe. E momoli atu ai le agaga faafetai tele. 

  E faafetai atu i lau Afioga i le Fofoga Fetalai, mo le taitaina o le tatou 

Fonotaga. E faatalofa atu foi i le Tamaitai Palemia, le Sui Palemia ma le 

Kapeneta. Aemaise foi le afifio o afioga i Minisita Lagolago, aemaise foi o 

lenei Itu o le Palemene. 

  E faatalofa foi i le tapuaiga a Le Ao Mamalu o le Malo ma le Masiofo. O 

le Sui o le Fono o Sui Tofia ma le Faletua. E faatalofa foi i le afioga i le 

Faamasino Sili, ua maua foi tala faapea o lea e sii gasegase. A o lea e matau, 

o lea ua uma ona faapaia le Afioga i le Faamasino Sili. Ia faamanuia atu ai 

lenei itumalo, ia manuia le aiga fou.  

  O le mamalu foi o le Faamasinoga. E faatalofa atu foi i le Afioga i le 

Peresetene ma le mamalu o le Faamasinoga.  

  Ae a le tapuaiga a Samoa, e talitonu lava e manuia ia Fonotaga a lo tatou 

Palemene nei, ona o la outou tapuaiga, aemaise foi o le aunofotatalo, aua se 

manuia o le tatou atunuu. 

  Lau Afioga i le Fofoga Fetalai, o a foi ni manatu o a matou talosaga ma ni 

fesili foi e tuu atu i totonu o le Palemene nei, ia e tauala uma atu lava i lau 

afioga. E ala atu so matou manatu o lenei itumalo, e tauala atu i lau Afioga 

se manatu o lenei itumalo.  

  O nai mataupu lava a lo matou itumalo, o lea ua faalogologo manino i 

saunoaga a le Minisita o Galuega i tulaga ia o auala galue. E sao lelei lau 

afioga e pei ona e saunoa. E ave lau faamuamua i auala o lo o afifio ai ma 

papaaao ai le mamalu o le atunuu. Ae taua lava i lou mafaufau auala galue. 

Ou te talanoa au i nuu o le matou itumalo. O Saanapu, Sataoa, Lotofaga ma 

Salamumu. E taua i lou mafaufau, afai o i ai ni faamaumauga a le Ofisa o 

Faatoaga, e tasi nei nuu e tolu, o lea e matua tele ai le talo. O nisi foi o tamalii 

o lenei itumalo, sa fai a latou container talo e ave i fafo. O lona uiga, e silisili 

atu le taua o auala nei, aua le atinaeina tau faatoaga. O le ala lea e ala ai ona 

ou tuu atu pea, aua o nuu uma lava nei, o lea e i ai auala galue. Ua ou taamilo 

ai i uta, ou te masalo ua oo i le maila le mea o lo o savavali ai tagata nei o 

nuu o le matou itumalo, e fai ai faatoaga.  

  Ou te talitonu foi o le faamamaavega lea i le matou itumalo, le toe 

faaopoopo atu, le toe sua atu i uta o auala galue ia. E talitonu atonu o silafia 

e le Minisita o Faatoaga i le tele o talo ia e maua mai i le matou itumalo. O 

le ala lea o le tatalo i lau Afioga i le Minisita i le tulaga lea.  

  O auala foi o le matou nuu o Salamumu, o le alu lea i tai i Salamumu, 

masalo e ova ma le 4 kilometre. O la ua uma ona afa le faataina o le auala 

lea. Ae ou te tatalo atu i lau afioga, o lo o i ai le ekalesia a matou i tai i 

Salamumu, le ekalesia Metotisi e fai lava si lauleaga o le auala lea. E le gata 

i lea, a o la ua toe atinae ai mea tau turisi, o mataaga a tagata o le matou nuu 

i Salamumu, se i alofa ifo lau afioga i le tulaga o le auala lea.  

  E faapea foi le tulaga o alavai, i le alatele lea, main road e agai i Saanapu 

ma Sataoa. A oo ina mamafa timuga i le suiga o le Tala o le tau lea ua i ai 

nei, ua le sao taavale, i le sopoia o isi itu, i le pa lea o le vai, ua ova i luga o 

le auala. O le matau foi e vave ona faaleagaina ai auala, se i silasila i ai lau 

Afioga, ma fai ai se galuega laveai i alavai ia, pe a oo ina pa le vai ma malosi 

timuga. 

  O vai tumaoti. O vai tumaoti, ou te manatua e faagasolo lava galuega a le 

vaega o le Soifua Maloloina. E latou te o e sue ia vai ia. Ou te le o manatuaina 

po o faaauau lava ia galuega laveai. Aua ou te talitonu, e tasi lea mea e 

faataua e le Soifua Maloloina o le vai. Ou te talitonu na o atu le Matagaluega 

o le Soifua Maloloina ona sue lea. Afai ua le saogalemu le vai, ia ou te 

talitonu lava ua tatau ona fai i ai se fesoasoani a lo tatou Malo, aua e le faapea 

na ona sue ona tau lea i le nuu, ae tatau ona fai i ai se fesoasoani a lo tatou 

Malo. Aua o nai mea foi faapea e tatau ona i ai foi suesuega faapea po o i ai 

nisi faamai, aua pe 5 tausaga o taumafa lava le vai lea, ona afaina lea o le 

soifua maloloina e mafua mai ona o le suavai lea e taumafa.  

  E fai lau tala lau Afioga ona o le matou nuu lea o Lotofaga lea ua faataunuu 

atu le talosaga i le Pulega o le Vai i le latou vaitumaoti lea, se i silasila ane i 

ai lau Afioga po o ua talafeagai ona tatau ona faatino ai se galuega alofa i le 

tulaga o le vai o lo o taumamafa e le afioaga lea o matou o Lotofaga. E 

faapea foi le afioaga lea o matou o Sataoa, e malosi foi le latou vaitumaoti, 

ae ou te talitonu e tatau lava ona i ai se galuega alofa a le tatou Malo, afai e 

le o soifua maloloina vai ia, fai i ai se galuega a lo tatou Malo, laveai mai 

mea o faamai e tutupu mai totonu o nuu taitasi o lo o i ai vaitumaoti lea, e le 

faapea foi na o le matou itumalo, e faapena uma lava vaitumaoti i totonu o 

le tatou atunuu. 

  Lau Afioga i le Minisita o le Siosiomaga, ia masalo o le mataupu lenei o 

taligalu na amata mai foi i le la Paeaiga o ou lauga ai, masalo foi o la e afio 

mai le Afioga i le Palemia a o Minisita foi i le Matagaluega, sa ou laga ai 

taligalu o le matou nuu lea o Saanapu ma Sataoa. O le faaeteetega tele lea 

na matau, le galu lea na tupu i le vaiaso lea na tea nei e mafua mai i le mauga 

mu lea i le motu o Toga. O nuu ia e 2 o matou e fesootai i le vai ma le sami. 

O le taimi lea na sau ai le galu, sau lava taamilo ifo i tuamaota o matou nuu 

ia, ova mai lava le tai sau lava agai uma mai i totonu o maota o aiga. O le 

ala lea o le silisili ona faataua e le matou itumalo, se i silasila ifo lau Afioga 

i le tulaga o mea nei o taligalu, aemaise foi tua o vaitafe nei, e fau ai, e le o 

ni taligalu a o ni mea e poloka ai le sau o le suatai i totonu o maota ma laoa 

o nai o matou aiga ia o le matou itumalo. Ia o le tatalo atu i lau Afioga, se i 

e silasila ifo i ai. 

  Ona oo mai lea i le matou falemai. O le matou itumalo, masalo foi e le toe 

oo sau tala, aua o le falemai lenei o le itumalo lenei, ua tatau lava ona leva 

ona faatino, ae o lo o lafoai atu pea i lau Afioga i le Minisita ua tulai mai 

nei, masalo o lea ua tau maua tala ua tau faatuai le matou falemai ona o lea 

ua e finagalo e faatele le matou falemai. Faafetai tele i lau Afioga i le toe 

suiga ona o le toe tau faatele o le falemai lea o le matou itumalo. O lea e 

momoli atu ai le agaga faafetai. 

  O le tulaga i le tau faatoaga, ia e le toe tele sau tala i ai i faatoaga pei ona 

ou taua o nuu nei o le matou itumalo, e malosi le talo. E talitonu foi e silafia 

e lau Afioga i le Minisita o Faatoaga. Ae toe faafesili atu lava, o faaauau pea 

le polokalame lea i le gataifale, se le mea lea o le alamea lea ua tele ina 

faateteleina i totonu o le tatou atunuu aua e tasi lea polokalame a le tatou 

Malo sa agai atu ai e tae le mea lea o le alamea ua faaleagaina ai amu ma 

faaitiitia ai foi i’a i le gataifale. O nai mataupu ia o lenei foi itumalo ae agai 

atu foi i nai mataupu lautele.  

  Lau Afioga i le Minisita o Tupe, faafetai tele. Faafetai i le Tala Faaopoopo 

o le Tupe i le tulai mai, o lea ua matau atu o le tele o Tala Faaopoopo nei o 

le Tupe, o lea e faatupe mai e tatou paaga mai fafo le tele o le Tala 

Faaopoopo lenei o le Tupe i lou lea matau. O i e iloa ai le lelei ona faafoefoe 

o le tatou faigamalo i le taimi ua sola. Aua e talitonu e leai lava se atunuu e 

fia aumaia ni a latou tupe i se atunuu pe a le lelei ona faafoefoe, a o lea ua 

matau, o lea e aumai le lagolago a atunuu ia o tatou paaga masani e 

fesoasoani mai i le tatou Tala o le Tupe. Ae talitonu foi, aua tatou te 

faamoemoe tele i paaga ia mai fafo, leaga o le matau, o lea lava ua amata 

ona tifato i lalo le tamaoaiga o le lalolagi, tatou te le mailoa pe tumau pea le 

aumaiga o nei fesoasoani. A o le taimi lenei, e saili lava e le tatou Malo, e 

oo i se taimi ua faaitiitia ai fesoasoani nei a ua lava tapena lo tatou Malo i 

mea e maua ai a tatou tupe aua le tatou atinae o le tatou atunuu. Faafetai o 

lea ua matau o le vaega tumaoti lea o le malosi tau eletise ma le suavai, ia 

lea ua toe tuu i ai vaegatupe ia aua o lea pei sa pa u i le Tala Autu o le Tupe, 

a o lea ua toe tuu i ai e ala foi i talosaga na faaoo atu i le Minisita o Tupe. O 

le ala lea o le faafetai, ae ua tau matau foi i le Tala Autu lea o le Tupe, e pei 

sa tau matau foi lele e pei sa tau faaitiitia ai le mea foi lele o le deficit lea foi 

e tau e tatou o le tefesite, ia pe masani foi ona ou faalogo i le Minisita o 

Faatoaga, o le tupe gau. A o lea ua matau atu ua tau faaitiitia ona o lea ua 

aumai i le Tala Faaopoopo le mea lenei a o lea ua aumai o tupe mai fafo lea 

ua faatupe ai le tatou Tala Faaopoopo o le Tupe. 

  E i ai nai fesili e fia tuu atu i le Kapeneta ma Minisita e fitoitonu i ai nai au 

fesili ia, o au fesili e mafua mai lava i le taimi na foufou mai ai le tatou 

faigamalo ua tulai mai nei. O lo o tuufesili foi tagata o le itumalo ia te au ma 

tulaga e pei foi ona tau taua e nisi. O le fesili, o afea e sii ai totogi o faiaoga? 

O le isi fesili, po o afea e faaatoa mai ai le $800,000 lea aua na o le $200,000 

lea ua faamatuu mai. A o afea la aua o lea ua matau foi i le Tala Faatatau 

Faaopoopo o le Tupe, e leai se $800,000 e faaatoa ai le $1 miliona. Po o le 

mea o faamoemoe i le Tala Autu o Tupe ona sau atoa lea o le $1,800,000 

lea. Aua o la e faalogologo mai pei e le talitonu lou itumalo aua o lea ua uma 

ona resitala foi le matou kamupani i le tulaga lea. E leai o la e faafogafoga 

mai le itumalo, se i ou fesili leaga na ou tali atu i ai e le o sau i le Tala o le 

Tupe le $800,000 lea e manaomia ai le $1 miliona lea, ae faapena le faafesili 

po o le a le taimi i le tulaga lea o tatou tai $1 miliona. 

  O le isi fesili ua aumai e le mamalu foi o le atunuu o le aufaipisinisi ma e 

foi e lagolagoina lou nei tagata ma le itumalo, po o afea e aveese ai le mea 

lea e tau e tatou lea e taua foi e isi, o le mea lea o le TIMS. Po o afea e 

faamuta ai aua e pei o la e latou te tulituliloa mai folafolaga foi a le faigamalo 

ua tulai mai, po o afea e aveese ai. Ou te le i tali i ai, se i faafogafoga mai o 

fai sau fesili i le Malo po o afea e aveese ai tulaga ia. 

 

  FOFOGA FETALAI:  Ia, se i fai se malologa a le sui usufono mamalu se 

i tulai mai le Afioga i le Palemia. 

 

  Afioga Hon Fiame Naomi Mataafa:  Lau Afioga i le Fofoga Fetalai, na o 

se mea lava e fia faasao. Ma ua maua i le lauga a le Afioga i le sui usufono 

o lo o aumai pea le mau lea o se faiga faavae a le Malo lenei o le taofia o le 

TIMS. Faamolemole, o fea le mea o tou silasila i ai o i ai se faamaumauga 

faapena? E leai se faamaumauga faapena o i ai i le faiga faavae a le Vaega 

Faaupufai lenei. O le mea lea e i ai, o le vaavaai i le TIMS ona o mataupu 

uma ia tou te lagalagaina mai, i le taugata mo pisinisi laiti, a o a nisi faiga e 

tatau ona fai i ai. Ae leai se folafolaga a le faigamalo lenei e taofi le TIMS.  

 

  FOFOGA FETALAI:  Ia, ou te iloa foi o lea ua manino le sui usufono 

mamalu, o lea ua saunoa le Tamaitai Palemia e faamalamalama le atoaga o 

le finagalo e pei ona tuuina mai, aemaise foi o le faafofoga a le atunuu.  

 

  Afioga LEAANA RONNIE POSINI:  Faafetai tele i lau Afioga i le 

Fofoga Fetalai. O lea foi ua saunoa le Afioga i le Palemia, ae ou te avatua 

lava faamatalaga a le itumalo ma le aufaipisinisi na aumai ia te au, ia e 

faafesili ai. A o lea ua e faamaninoa le tulaga o le TIMS.  

  O le isi mataupu e ave ai le faamalo i le Matagaluega o Leoleo aemaise foi 

le Minisita i le tulaga o le latou tausia o le puipuiga o le tatou atunuu ma le 

filemu o totonu o le atunuu lenei. Ae faasilisili lava ona faataua i lou 

mafaufau ma lenei itumalo le mea lea ua tulai mai i totonu o le tatou atunuu, 

mea nei o fualaau faasaina, o laau toto faasaina, a o le mea pito sili ona 

matautia i le mea lenei lea ua ou matau atu i ai, aua e pei o lea lava sa tatou 

iloa nai isi afioaga sa latou faia le mea lenei, le totoina o le laau faasina ma 

e pei o lea e malosi i ai le agai a le Matagaluega o Leoleo. Ma ou te talitonu 

foi, ua tau faaitiitia foi, a o lea foi na maua mai le motu tele i Salafai se 

faatoaga tele na maua mai foi i Salafai. A o le mea lea ua tulai mai, o lea ua 

sii le tulaga i lau lea faitau, o lea ua i luga i le… o lea ua oo i luga o tagata 

atamamai ma tulaga lelei i totonu o galuega a le Malo lea ua i ai le faafitauli 

tele lea. A o le sili o le matautia o le mea lenei e pei ona taua e isi sui usufono, 

ua maua ai ma laau malosi, maua ai ma laau malosi, a o laau e matua faasaina 

lava i le atunuu lenei. E tasi lava lou mafaufau, ua ala ona aumai le laau 

malosi lea, e le o toe faigata foi ia i latou ona faaoo le oti i isi tagata. O le 

mea lena na ala ai ona aumai. O le matua matautia lava o le tulaga lea ua 

siitia i ai le tulaga o mea nei, o laau malosi, faaleaga mafaufau i fualaau 

faasaina, a o laau malosi nei, lea ua sao mai. Ma o lea ua ou vaai atu i le 

siitia i luga o le tulaga lea ua i ai, ma o lea ua tatou iloa uma lava, leaga le 

mea e tupe vave, ae ua tatou iloa foi o le tupe vave e vave ai ona milionea 

isi tagata ae vave foi ona totogi ai aitalafu a isi tagata o la e tulituli e faletupe 

i le tele o latou aitalafu, ae auala mai i le mea o le solitulafono. I le mataupu 

la lea ua tulai mai i totonu o le tatou atunuu ua ese le level lea ua agai i ai. 

Ae ua ou faalogologo atu foi e maua ai mea o laptops ma mea na, o lau lava 

tatalo i lau Afioga i le Fofoga Fetalai ma le mamalu o lenei Maota, ia matua 

saili uma lava. Aua ou te talitonu foi o totonu o laptops nei, o lea la e i ai e 

maua uma ai lava ma faamaumauga o mea nei, aua e le se tamai fuafuaga 

lea na fuafua ai le mea uma lenei. O lea e i ai tagata uma i totonu o le lisi 

lenei, lea e aafia ai i totonu o le mea lenei. Ia a’u ia, aua ne i moemoenoa le 

Matagaluega, ia matua saili, aua a le matua saili ma suesue uma e o aafia ai, 

o lau lava tatalo, talosia, talosia e le o aafia ai lenei Palemene, talosia e le o 

aafia ai lenei Palemene i le matua solitulafono matuia. Ae afai foi e i ai foi 

nisi o le Palemene o tatou nei, e lelei lava lou faamavae ae sauni loa 

Tanumalala, aua e te le oo mai totonu i i e te sau e soli le Tulafono. O tatou 

e omai e fai le ma tausi le Tulafono. O lou popolega lea lau Afioga i le 

Fofoga Fetalai, e matua lavelave a le mataupu lenei. E le tuuititia i lo matou 

itumalo. E matua lagona le fefe ma le faanoanoa ona o le tele o le 

solitulafono lea ua agai mai totonu o le tatou itumalo. O le ala lea i lau Afioga 

i le Minisita o Leoleo ma le Matagaluega o Leoleo, faatino lo outou tiute. 

Ou te au foi i isi foi saunoaga a nisi sui usufono, se ua tatau foi ona sue tatou, 

aua o lea fai mai fomai e oo lava i le 6 masina o i totonu o tatou tino le mea 

lea o le aisa pe a tatou ulaina. Ia ua tatau foi ona suesue taitoatasi le tatou 

Palemene nei ae faigofie ai foi ona faamalolo atu ai nisi sui usufono ae omai 

nisi sui usufono fou e le ulaula i ia mea. E tatalo atu ai i lau Afioga i le 

Minisita, e faapena se lagona o lenei itumalo. 

  E momoli le agaga faafetai tele i le tatou faiga palota laitiiti lea na i ai nei 

sui usufono e toafitu lea ua tulai mai. Faafetai i le Komesina o Faiga Palota 

o lea sa tulai mai lea taimi, malo lava lototele. 

 

  FOFOGA FETALAI:  Ia, fai mai se malologa a le sui usufono se i tuu atu 

se avanoa i le Afioga i le Minisita o Galuega. Saunoa mai lau Afioga i le 

Minisita. 

 

  Tofa Hon Olo Fiti Afoa Vaai:  Lau Afioga i le Fofoga Fetalai, ua manaia 

lava le faagasologa o le saunoaga manino a le Afioga i le sui usufono. 

Manaia le mataupu lea ua laga mai i le tulaga o laau faasaina. O au ou te fia 

malamalama tele, se i ou fesili atu i le saunoaga a le Afioga i le sui usufono, 

pe faapefea ona fai le mea lea, po o le a le faiga? pe ula pe mimiti i le isu po 

o le a? tulou le Maota. Ae se i tago e faataitai mai pe afai o lena e te silafia. 

 

  FOFOGA FETALAI:  Se i tulai mai lau Afioga i le sui usufono mamalu. 

 

  Afioga LEAANA RONNIE POSINI:  Faafetai tele i lau Afioga i le 

Fofoga Fetalai. O lea ua faauilavea le sui usufono mamalu, masalo po ua 

leva lava ona ula i le mea ae o lea ua faataga fesili mai ia te au. Aua e silafia 

e le Atua ou te le i ulaina lava se mea. E tasi foi lea mea ua tatau ona fai ia 

tatou o sui usufono, fai se tatou tautoga oti foi lea, aua ou te iloa a fai le mea 

lena, e leai lava se isi e sao ai, ae faafetai o lea ua fesili mai lau Afioga i le 

Minisita. 

  Ona oo lea o sau tala i le faiga palota laiti lea, e momoli lau faamalo ma le 

faafetai i le sa tauaveina le tofi o le Komesina o Faiga Palota, Malo foi lou 

alu i le Tulafono ua ave faafia foi lau Afioga i le Tulafono ae o lea lava e 

aumai e le Faamasinoga le tali, o lea lava e te mulimulitai i le Tulafono. Ia 

manuia foi ou faiva i le galuega fou ua valaauina ai lau Afioga. Ae momoli 

le agaga faafetai i le tulai mai o tatou sui usufono fou ia e toafitu, lea ua 

faatauto ma ulufale mai i totonu o le Maota lenei. Maimau e pe ana faapea 

uma le tatou Palemene i le ua tasi i ai le filifiliga a le itumalo, e agai mai e 

faatauto ma ulufale mai i le Nofoa o le latou itumalo, a o a mea e mulimuli 

mai, ona toe tuumuli lea, ae le toe oo i ai se tala, o lea ua faatauto tatou sui 

usufono. Na ou tau faapea, ne i te i foi ua le faatautoina ae faatino 

faamasinoga, e le ulufale mai ai i totonu o le Maota lenei. Ae faafetai o lea 

ua faatauto, o lea foi ua tofu saunoa i totonu o le Maota lenei e faalogologo 

mai ai o latou itumalo i le amanaia o latou sui usufono taitasi, o a mea e 

mulimuli ane, a o lea ua nofo i le nofoa na tasi i ai le filifiliga a le itumalo, 

saofai i totonu o le Palemene lenei. 

  Na pau lava lea o lau faitau lau Afioga i le Fofoga Fetalai, na ou 

faalogologo lava i le taimi na tapena ai faiga palota laiti ia ma saunoaga foi 

a sui tauva ma faatosina ia na fai. Na ou faalogologo lava i le isi sui o fai 

lana saunoaga ma lana faatosina foi na fai i ana saunoaga, o faapea mai ana 

lafoga na fai; a ou faiaina i le mea lenei e papa fana, a ou faiaina i le faiga 

palota lenei e papa fana. O au na ou matua lagona lava le faanoanoa i nei 

lafoga, leaga e le o ni sui ia e tofia e aumai i totonu o le Palemene lenei. A 

oo loa ua malolo ua faapea mai, ua papa fana, faiaina i se mea ua fai, papa 

fana. E matua lagona lou faanoanoa i lea tulaga.  

 

  FOFOGA FETALAI:  Ia, se i fai mai sina malologa a le sui usufono 

mamalu se i saunoa mai le sui usufono mamalu mai Falealupo po o a ni fana 

na papa? 

 

  Afioga Fuiono Tenina Crichton (Falealupo):  O lea ua saunoa mai le sui 

usufono ua oo i lea vaega, ia e sao lelei lava le saunoaga i lau Afioga, o a 

fana e papa? A o se upu o faasino tonu i se isi? A o se upu po o oe lea e fai 

i ai? E leai. O la e alu i le vanimonimo e le o alu i le tagata. Ia manino i ai 

lau Afioga. E pei o le tali lea i le mea lea ua e saunoa i ai, e le faapena le 

agaga aua lona faamoemoe. O le agaga lava ia a uma lava le palota ua uma, 

ia toe ma fiafia ua uma. Ae leaga e le i i ai se palota na faia, o le faamasinoga 

le mea na faia, tofia ai Fuiono e nofo i le nofoa. Ia ma le faaaloalo, manuia 

le aso. 

 

  FOFOGA FETALAI:  Ia na o se fesoasoani i le sui usufono mamalu. E 

talitonu foi o nei a faaupuga e ono afaina ai finagalo o le Maota, aemaise foi 

o le faafofogaaga a le atunuu. Ia tatou taumamao foi i ni mea ua tuanai e 

aumai pei e faafoliga i totonu o le Maota, a o a outou Afioga o sui usufono 

mamalu ua lava foi lo outou silafia i totonu o le Maota. O a foi ni futia ua 

tuanai, ia faagalo ia tulaga, e le mafai foi ona faamasinoina e le isi sui 

usufono le isi sui usufono mamalu o le Palemene. O lea foi ua saunoa manino 

le sui usufono, e le i i ai se palota na faia. O lea ua maea mea uma, ia tatou 

agai i luma. O lea ua manaia lava lau saunoaga, o lea ua atoa mai le 51 o sui 

usufono filifilia o le atunuu. O lea ua manaia lava le amataga o lau saunoaga. 

E pei o le agaga lena e fesoasoani atu ai i le sui usufono mamalu, ia tatou 

aloalo ma ia tulaga.  

  Se i tulai mai lau Afioga i le Tamaitai Palemia. 

 

  Afioga Hon Fiame Naomi Mataafa:  Faafetai lava i lau Afioga i le Fofoga 

Fetalai, ua maua foi lou fingalo. Ae ua matauina ma le totoa le saunoaga a 

le sui usufono o Safata, o lagalaga mai mataupu nei po o ai e faatauto a o ai 

e faatau. E pei e uiga foi lea i mea na tatou omai ai. Ae tatau ina ou faamanatu 

atu i le sui usufono ona o le fai mai i le manaia o le palota laitiiti, uma loa 

faatauto. O mea na sa mananao i ai e uma loa le palota tele faatauto uma loa 

tatou, omai i i e sue ai e sui usufono o le atunuu po o ai e tu mai e fai le Malo. 

E faamanatu atu i le sui usufono i le mea lea. Ou te le iloa po o le a lou 

faamoemoe e te lagalaga mai ai le mea lea. A o saunoaga a le tele o sui 

usufono i le faalogologo atu i ai, o lea ua tatou savavali faasaga i le lumanai, 

ae pei e i ai lou finagalo e toe ta pea i tua. O le a le mea e maua ai? Ae tau 

ina ou faamanatu atu, uma le palota tele e le i faatautoina le Maota lenei.  

 

  FOFOGA FETALAI:  Ia, ou te iloa o lea ua manino le saunoaga a le 

Afioga i le Tamaitai Palemia, o le Taitai o le Malo ma le atunuu. Ou te 

talitonu foi lau Afioga le sui usufono mamalu, o upu nei ma tala ua uma ona 

tatou uia ma atuvasa ua tuanai, e moni le saunoaga a le Palemia, e pei e tau 

agai lava au saunoaga e tau aumai mea ua tuanai. Ou te faamanatu atu i le 

sui usufono mamalu, o lea ua tatou folau i le vasa aua le manuia o le atunuu 

ma le agai i luma. O le mea lea ou te fautuaina sui usufono mamalu ia aua 

ne i toe foi i tua saunoaga i mea ua tuanai, tatou agai i luma mo le tatou 

galuega. Tatou felagolagomai e faapena lava ona tatou galulue faatasi ina ai 

manuia ai le atunuu. Aua tatou te toe tepa i tua, tatou agai i luma. Manaia 

lau saunoaga o lea ua atoa le 51 sui usufono filifilia mai itumalo taitasi o le 

atunuu. Ia o le a la le isi mea o e toe faapopoleina ai? O le agaga lena. Aua 

ne i toe foi i tua, agai i luma lau saunoaga ua lata foi ina uma lou taimi. 

 

  Afioga LEAANA RONNIE POSINI:  Faafetai tele i lau Afioga i le 

Fofoga Fetalai, o lea foi ua maua. O lea la ua ou maua o le sui usufono o 

Falealupo lea na faia folafolaga ia. Ou te le tali atu i ai leaga ua faafofoga le 

atunuu i au folafolaga.  

 

  FOFOGA FETALAI:  E fautuaina le sui usufono aua ne i toe taua le 

tulaga lea. O lea ua ou fautuaina le sui usufono mamalu, aua ne i toe taua le 

tulaga lea o lea ua faafogafoga le atunuu. Toe tasi le minute o le sui usufono. 

 

  Afioga LEAANA RONNIE POSINI:  Ia, faafetai tele i lau afioga i le 

Fofoga Fetalai. Ou te ava tele atu i lau Afioga. O lea foi sa ou taimiina le 

taimi na amata ai lau tautalaga, ia e pei o lea e matau ua e toatamai o lea o 

le a faavave uma ai lou taimi. A o lea e ava tele atu i lau Afioga, o lau Afioga 

lava e taitaia le tatou Maota nei. O le a le toe oo foi sau tala i le saunoaga a 

le Palemia, leaga a ou toe tali foi ona tele ai lava lea o le feteenai. A o le tali 

mulimuli o le saunoaga a lau Afioga, a o lea foi e anoano isi tali ou te fia tali 

ai, ae o le a taoto ia faapea. 

  Ona ou oo mai lea i le tulaga o le tatou falemai, le falemai lea i Tuasivi. E 

i ai le mea na tupu i le taimi o faiga palota laiti, matou taamilo ai iSavaii, 

ona oso ai lea o le mai o lou uso fai lea i Savaii. Masalo na matua alu lava i 

luga, lea foi na taua e nisi o sui usufono i le mea lea o le api o foliga, lea na 

taua ai ua ou fasiotia lou uso fai lea. Ou te talitonu ou te…. 

 

  FOFOGA FETALAI:  Ia se i saunoa mai lau Afioga i le Palemia. 

 

  Afioga Hon Fiame Naomi Mataafa:  Faamolemole lava lau Afioga i le 

Fofoga Fetalai, o au ua ou tau le manino po o fea e agai i ai le saunoaga a le 

sui usufono, o lea tatou te talanoa i le Tala o le Tupe. O le a le faia a le Tala 

o le Tupe ma le mataupu lea ua amata ona talanoa mai ai le sui usufono? Pei 

o le a tatou faaaogaina avanoa o a tatou mataupu faagasolo e aumai ai nisi 

mataupu e le o relevant, e le o talafeagai ma le mataupu o lo o taumafai ona 

faagasolo. O le faafesili atu lena i lau Afioga i le saunoaga a le sui usufono.  

 

  FOFOGA FETALAI:  Ia ou te iloa lau Afioga i le sui usufono mamalu o 

lea ua… se i tulai mai lau Afioga i le Minisita o le Soifua Maloloina. 

 

  Afioga Hon Valasi Luapitofanua Toogamaga Tafito Selesele (Minisita 

o le Soifua Maloloina):  Lau Afioga i le Fofoga Fetalai, e leai se agaga e 

faalavelave i le saunoaga a le sui usufono. Ua manaia manaia lava le 

saunoaga a le sui usufono, o lea ua afe i mea ia. Sa ou fia faalogologo lava i 

le mea lea e tau saunoa ai le sui usufono, leaga o lea ou te nofo ma 

faamaumauga o le mea lea e saunoa ai. E i ai lona aafiaga i le sui usufono 

lea. A fia saunoa pea la i ai le sui usufono lea, ia o lea ua ou fai atu lau 

Afioga, o lea ou te nofo ma faamaumauga ma iuga o mea, ma le tagata na 

sainia le pepa maliu lea. E le o le fomai na vaaia. O le mea lena ou te 

faaeteete ai, leaga e suesue ma sailiili Minisita i tulaga e pei ona i ai, ae ou 

te manao e saunoa pea pe a faapea e fia saunoa, a o lea ou te nofo ma 

faamaumauga, e ese le tagata sa vaaia, ese le tagata na faia le pepa maliu, 

leaga na saili atu ia te au mea ia. O le agaga lea ma le faaaloalo. 

 

  FOFOGA FETALAI:  E i ai foi le faaeteetega o le Nofoa, ae faamalulu 

atu foi i le saunoaga a le Afioga i le Minisita aemaise foi le sui usufono 

mamalu. E i ai lava le manatu ne i te i ua tatou see atu i se isi tulaga e ono 

atagia ai le tatou galuega faa-Palemene. O lea ua saunoa manino le Afioga i 

le Tamaitai Palemia, lau Afioga i le sui usufono mamalu, ua i ai le manatu o 

le Nofoa e faamuta ai i i le mataupu lea. E talitonu foi e le o se mataupu taua 

tele mo le tatou Tala Faaopoopo o le Tupe, e ono afaina ai foi a outou afioga 

aemaise o nisi sailiiliga, ou te le manao e tout e oo i ai. 

  O le mea lea lau Afioga i le sui usufono mamalu, see ese ia i le tulaga lea. 

Ma ou te faamanino atu, na amata ona e saunoa mai ua ta le 12, o lea ua toe 

25 i le 1. E lelei lava le manino le ta mataupu, ne i te i ua e faapea ua tuuaiina 

e le Nofoa lau Afioga, ae faauma maia lau saunoaga ua uma lou taimi. 

  Afioga LEAANA RONNIE POSINI:  Lau Afioga i le Fofoga Fetalai, e 

ava tele atu i le Nofoa, a o lea ua ou faalogologo ua saunoa le Minisita o le 

Falemai i sailiiliga ia. Na ou fia oo i ai i le mea e ala ai ona mafua ona ou 

taua le falemai i Tuasivi. Ae ou te tatalo atu i lau Afioga, matua saili ifo la i 

luga, sue ifo faamaumauga uma na e ia te oe, ta te agai ai i le faamasinoga 

pe afai o i ai se isi mea, leaga e tiga lou loto, e tiga lou loto, e le taugamalie 

le faalogo lea. 

 

  FOFOGA FETALAI:  Ou te faamalie atu i le sui usufono. O le agaga lau 

Afioga i le sui usufono mamalu… 

 

  Afioga LEAANA RONNIE POSINI:  A faapea o lea e foliga mai ua e 

tuuaia au o au na fasiotia le tama lea.  

 

  FOFOGA FETALAI:  Ia, se i tulai mai lau Afioga i le Minisita. 

 

  Afioga Hon Valasi Luapitofanua Toogamaga Tafito Selesele:  Lau 

Afioga i le Fofoga Fetalai, ou te tulai atu i le ava ma le faaaloalo a tuuaiina 

le Malo i se mea, e tapena lava le Malo i se mea e tali. O lau lui la i le sui 

usufono lea, alu la e molia le mea lea. Ae o lea ou te saofai ma le 

faamaumauga, i lou talitonuga afai e tuuaiina le Matagaluega, o le Minisita 

o lo o tulai mai ma le Pulega e tuuaia.  

  Afai la o lea e saunoa mai le sui usufono, o lau tala i lau afioga i le Fofoga 

Fetalai, alu la e ave ia le mea lea. Ae o le tele ia o le afaina, tele ia o le afaina. 

E leaga e saili atu e le aiga, aua e oo atu lava ia le pepa maliu ia te au, e ese 

le tagata na faia le pepa maliu lea, lea ua ou tautala i le mea lea. Ia o le mea 

nei ua... ae alu e ave i le Tulafono... 

 

  FOFOGA FETALAI:  Malie lau afioga i le Minisita... 

 

  Afioga LEAANA RONNIE POSINI:  Lau afioga i le Fofoga Fetalai... 

 

  FOFOGA FETALAI:  Ia se i alaala mai i lalo le sui usufono se i fai atu le 

tala a le Nofoa... O le a tatou see i se tulaga e ese mai i ta tatou galuega 

masani. O fautuaga foi lava, a iai ni lagona faapea, o la e avanoa le isi vaega 

e tou te agai i ai. A o totonu lava ia o le Palemene, ua ou faamutaina, ua ou 

faamutaina ona toe taua ia le mataupu lea.  

  E le o se mataupu e ono iloiloina i totonu o le Palemene lenei. Afai o iai ni 

lagona faapena, o lo o avanoa ia le Tulafono e tou te agai i ai. Ae ua ou 

faamutaina ia le mataupu lea lau afioga i le sui usufono mamalu. Saunoa 

faauma mai ua uma lou taimi.  

  Afioga LEAANA RONNIE POSINI:  Lau afioga i le Fofoga Fetalai e 

tumu au i le ava ma le faaaloalo i lau afioga, ia ae e pei ona o le tiga o le loto 

ona e silafia e le Atua le mea moni. Ae ou talitonu foi i le tulai mai o le 

Minisita, e matua mamao lava ia le va o le mea lea ou te taumafai atu ai ma 

faamalamalama le mataupu i le mea lea e agai mai ai. O le uiga o lau tala, 

ina ua avatu le maliu lea, fesootai mai tua i o i le mea foi lea i Fagasa Sataua... 

 

  FOFOGA FETALAI:  Lau afioga i le sui usufono mamalu ua ou 

faatonuina oe e faagata ia le mataupu lea. Faamuta le mataupu e ono faasese 

ese ai ia le tatou galuega. O le mea lea ou te fautuaina ia le sui usufono 

mamalu, ia o oe foi o le tagata matua ia e talia mai le fautuaga a le Nofoa, 

ma e ou te manatu foi, faamaea mai lau saunoaga. E tuu atu lava le avanoa 

e faamaea mai lau saunoaga ia ona tatou see lea i se isi tulaga.  

 

  Afioga LEAANA RONNIE POSINI:  Faafetai tele i lau afioga i le Fofoga 

Fetalai o le a le toe oo i ai se tala. E pau lava le mea o le auaunaga lea na i 

ai i le falemai i Tuasivi, e atoa lelei lava ia le afa itula o le mea lena lea na 

ou fia tulituliloa, atoa lelei lava ia le afa itula o ou faatalitali i le maliu lea. 

Ae ou te alu atu ae faapea mai ia Tuasivi, faatalitali le tama e sau e ave ia le 

maliu i totonu o le falemaliu. E atoa le afa itula ae sau le tama fai mai le tama 

ia te au... 

 

  FOFOGA FETALAI:  O le sui usufono lea, ua tauau ina e solifono. Ua 

fai foi si ou faasoesa ua uma ona fai le faaiuga a le Nofoa. Ma e afai ua tali 

mai ia le Minisita o le tali lena. Ae o nisi atugaluga, lea ua taatia atu ia te oe. 

Ae ne i te i ua oo le Nofoa i se isi tulaga ona e le fiafia lea, faauma mai ia 

lau saunoaga.  

 

  Afioga LEAANA RONNIE POSINI:  Faafetai tele i lau afioga i le Fofoga 

Fetalai, ona mulimuli atu lea o le matou faamatalaga i lau afioga i le Fofoga 

Fetalai aemaise le mamalu o lenei Palemene, ia e na ona ou faafesili atu lava 

i lau afioga i le Minisita o le Soifua Maloloina, lea na maua tala i le vaalele 

lea na sau ananafi lea e faapea e toa 10 ia tama ia tagata ia na omai ai, ua 

maua lea e maua i le faamai. O le fesili, o le a lava le mea na omai ai i le 

vaalele pe afai e faamaonia? O le faaeteetega lena i lo tatou atunuu ma le 

faamai. 

  Ae silasila foi lau afioga na ou vaai i le tatou aulakapi taitoafitu lea na i ai, 

e toa 20 le aulakapi ae o lea ua tau maua e toa 16 tama la ua aafia. O le vaaiga 

mamao na o lea ou te popole i ai. Ia vaai lea faatoa o atu nei ia le tatou 

aulakapi ae o lea toeitiiti aafia uma.  

  E faapea le naunautaiga o le matou itumalo, o le taimi lava e oo mai ai le 

faamai i totonu, ia o le saosaoa lea o le alu i ai. Ae o lea ua o tatou iloa uma 

e le lava ia tatou fomai ma falemai, o lea e tatalo atu ai i lau afioga i le 

Minisita se pe moni lea tala ua aumai, ia e toa 10 lea na aumai i le vaalele 

lea ua maua i le Koviti. 

 

  Afioga Hon Valasi Luapitofanua Toogamaga Tafito Selesele:  Lau 

afioga i le Fofoga Fetalai... 

 

  FOFOGA FETALAI:  Ia Saunoa mai lau afioga i le Minisita.... 

 

  Afioga Hon Valasi Luapitofanua Toogamaga Tafito Selesele:  Na taua 

e le sui usufono mamalu. Ia e pei lava ona taua lau afioga, afai ni tala na 

faalogo i ai, o mea faapea e muamua lava taunuu i le Minisita. Ae o le a ou 

tali manino lava, i tulaga e tali ai mataupu. Ia ma o lo o i ai foi fuafuaga. Ma 

ou te talitonu, o lo o i ai lava le komiti faapitoa na tusiaao i ai lena itu, i taimi 

o le faigamalo a le HRPP, o lo o aveina pea ma tauaveina pea tiute ia.  

  E le o se tali la e lafi ai le Minisita, ae o le tali e avatu i le sui usufono, e 

aua le faalogologo tala se i mautinoa, mautinoa. Ia ona tuu mai lea se i tali 

atu. E le o i ai se isi o faalafiina ni mea. E le mafai foi ona soona gagana le 

Malo, i se mea e le mautinoa. O lea foi ua uma ona fai, faatonu le komiti lea 

ma e sa siakiina le malae vaalele, i le vaa lea, e aumai ia lipoti aloaia ma se 

lipoti manino i le Kapeneta aemaise o lea e fono ia le Palemene a Samoa.  

  Ia o lau tali lea ma le faaaloalo, ae aua le faalogologo i tala ma lau mai ia 

le fuainumera le mautinoa. Manuia le Fono. 

 

  FOFOGA FETALAI:  Ia ou te iloa o lea ua saunoa manino ia le afioga i 

le Minisita, e ana faapea ua i ai, ua faailoa manino mai i luma o le Palemene 

ae faafetai o lea ua aumai le finagalo o le afioga i le Minisita, ia aua le 

faapopoleina i lea tulaga i le saunoaga a le sui usufono mamalu ma mea e 

faapopole ai le atunuu. Ia tatou talia pea le galuega a le komiti aemaise foi 

le afioga i le Minisita ia o lo o saogalemu ma puipuia ia lo tatou atunuu.  

  Ae faauma maia ia le saunoaga lau afioga i le sui usufono mamalu.  

 

  Afioga LEAANA RONNIE POSINI:  Faafetai tele lau afioga i le Fofoga 

Fetalai, o la ou te le toe tali atu i le afioga i le Minisita, tatou talia se lipoti e 

aumai i le komiti ae momoli le agaga faafetai tele.  

  O le toe faafetai mulimuli, faafetai i Faauluuluga o Matagaluega o le tatou 

Malo. O outou lava e tua i ai le tatou Malo. A ou vaavaai atu nei i Lipoti 

Faaletausaga nei, o lipoti uma lava e tau mai i le faaiuga o le tausaga na tea 

nei. Malo lo outou galulue aua o i foi e vave ona o matou sailia ia outou tiute 

ma faiva o lo o outou galulue ai. O lea malo faafetai i lo outou galulue, malo 

le faatoatoa. 

  Ia si mataupu mulimuli, ia mea ia o Chief of staff, o lea ua faalogologo atu 

o lea ua amata ona faatu e le Minisita lana Chief of Staff, ia o la e i ai ia tatou 

Ofisa Sili ma Sui Ofisa Sili Lagolago, o outou sui ia e fautuaina tou afioga... 

  Afioga Hon Fiame Naomi Mataafa:  Lau afioga i le Fofoga Fetalai... 

 

  FOFOGA FETALAI:  Saunoa mai lau afioga i le Tamaitai Palemia... 

 

  Afioga Hon Fiame Naomi Mataafa:  Sa ou faamanatu atu foi i le sui 

usufono ia le faautagia mai o le Nofoa, ae o lea lava e matau atu o lea lava e 

faaauau pea le saunoaga a le sui usufono e ui o lea e te saunoa atu e faaiu 

mai.  

  Ae i le mataupu lea ua oo iai, o se mea e fia faasao, o le sao o le igoa, o le 

Principal Advisor mo Minisita. E le o le Chief of Staff, Principal Advisor, o 

se tofiga fou mo Ofisa o Minisita e lagolago ai i le galuega a Ofisa o le 

Minisita. 

 

  FOFOGA FETALAI:  Ia faafetai, atonu o lea ua manino le saunoaga a le 

Palemia, ia o faiga faavae lava a le faigamalo ua i ai nei mo le manuia o 

galuega. O le mea lea, se soia ia e te saili tala lau afioga i le sui usufono 

mamalu, ua uma lou taimi.  

 

  Afioga LEAANA RONNIE POSINI:  Ia, faafetai tele lau afioga i le 

Fofoga Fetalai, masalo foi e le toe taina i tua ia se matou tala. Ia si o matou 

itumalo, ia e ui lava e tele ia mataupu e fia momoli i totonu o le tatou 

Palemene, ia ae leaga ua uma ia le tatou taimi.  

  Ia manuia ia le tapuaiga a lo tatou itumalo, ia manuia tele lau afioga i le 

Fofoga Fetalai, ia manuia lenei Maota, soifua ma ia manuia. 

 

  FOFOGA FETALAI:  Ia malo, ia vaai la i le manaia o le tatou 

felagolagomai. Ia e faapena suaga o le vaatele i le tatou Maota, faamalulu 

atu foi a tau mateletele atu le Nofoa, ia o le manatu lava i le filemu ma le 

toamalie o le Palemene. Ia o le mea lea e faapena ona fai o tatou o taitai o le 

atunuu, ia e tau solomua lava tatou i mea filemu ma mea toamalie. Ia malo 

foi saunoa i lau afioga i le sui usufono mamalu. Ia o lea e maua le tatou 

avanoa, mo se sui usufono e sausauno. Pe toe toa 9 lava ia tatou sui usufono, 

ia ona saunoa loa lea o sui o le komiti, ia faagasolo aua e saunoa loa le sui o 

le komiti, ia e faamalulu atu ia te outou e le i sausaunoa.  

  Ia o lea ua matau atu o lea ua tulai mai ia le afioga i le Sui Fofoga Fetalai, 

ia o le sui usufono o le Aiga i le Tai. Ia lou avanoa lea lau afioga i le sui 

usufono i le Aiga i le Tai.  

 

  Afioga AUUAPAAU MULIPOLA ALOITAFUA MULIPOLA (Aiga i 

le Tai):  Faafetai i lau afioga i le Fofoga Fetalai mo le avanoa. Ia ua faalialia 

lava i fogavaa le alofa atu i lau afioga i le faatautaia o le Fonousu i lenei aso. 

Ae e manatu lava se i fai se sao o le itumalo lenei i le Tala Faaopoopo o le 

Tupe ua talanoaina nei.  

  E faatalofa atu le Aiga i le Tai i le itumalo e sili ona pele i le agaga. O le 

itumalo e ese lava lona tumatie ia Samoa aua o oe o le Susuga tutasi aua le 

Aiga Sa Malietoa. O ou paia ma ou mamalu, o ou lumafaletoto ma papa 

tuloto o le a taalolo lava o le a le oo i ai se leo o le auauna, aua ua maea ona 

paniniu ma faalauatea ina ua ou muai tatala le avei o le Maota lenei i tausaga 

ua tuanai. Ae e pau lava o lea, o le mafiafia Faaopoopo o le Tupe lea, o le 

mafiafia foi lea o le taumafai a lo outou sui usufono i se motugaafa. O le 

mea lea le paia o lou itumalo, nuunuu atu faatini o tausala. E pau lava lea o 

le lagona, faafetai ua pupuni vaiali, ae tatala vaiola i le agalelei o le Atua. 

  Ua o tatou utuvai magalo foi i seeti, ae ua faalialia i fogavaa se lagona, se 

i faaleo le leo o lo outou auauna, na se i ou totofi upufai a Malo. E manatu 

ua le tatapola le agi a le toelau ua agi laufola le tuafanua, ina se i tau fafatu 

lou titi togotogo, aua upufai a Malo. E maua taimi ae e le toe maua se avanoa. 

  O anapo sa fai lau miti, fai lau miti anapo e pei o se faalepo, ae e lua lava 

ia Minisita na agai i ai lau faalepo lea. Minisita o Tupe ma le Minisita o 

Galuega Tetele a le Malo. Ae faaiu lau faalepo i le faapea mai o le Atua ia 

te au, faatali lau miti se i to lou tali e Minisita e toalua ia. E pei lava ona ou 

fai atu, afai o le manifi lea o le Tala Faaopoopo o le Tupe, e talanoa lava 

Aiga i le Tai i le vaueli ma le konesale lea e i totonu. O le mea muamua, e 

momoli lau faafetai i le Faigamalo i le Tala Faaopoopo o le Tupe.  

  Lau afioga i le Minsita o Tupe ua ou maua e i ai se seleni ua faamoemoe 

mo uafu. Sa ou taua le vaega lea i lau lauga i le Tala Autu o le Tupe i le 

tausaga ua tea. 

  Lau Afioga i le Minisita o Felauaiga, Galuega Tetele a le Malo, faamalo 

faafetai. Ua maea ou fale faatali pasese i lena tausaga masalo o le uluai 

galuega lea a lau afioga sa ou tatalaina foi ona o au o le auauna a le itumalo, 

faamalo faafetai. Ae e pau lava o lea, ua manaia le fale ma lona anofale, ae 

peitai e i ai lava isi galuega e faamoemoe le itumalo e ao ona faamaeaina.  

  O le uafu lea i Manono tai o lo o i ai tamai uafu laiti. O Upolu ma Savaii, 

o lea lava e faafagogo tagiao le faaupuga lea o le mea e lelei i Savaii, e lelei 

foi i Upolu ia ona tuulatoi lea faapea. Ae o le fesili a lou sui usufono, e 

faapefea ou atumotu laiti ia o Manono ma Apolima tai? O Manono tai o lo 

o i ai tamai uafu e faafesagai ma le tele o aiga. O le aga i Upolu ma Savaii a 

faapea e aga i le pasi tulou, e fuafua lava le taofiga o le pasi i lumafale, toso 

le logo faafetai i le Atua ua taunuu manuia le faigamalaga. 

  Ae o Manono Tai ma Apolima Tai, e fuafua le mea e tuu ai le tamalii ma 

le failauga ma e na laasia le soua o le sami i tamai uafu ia e latalata i ai. Ae 

o le uafu autu, o le uafu lea i Manono Uta. E pei lava ona ou fai atu, ou te 

vaai ma le faanoanoa ma lou alofa i lou itumalo, e le gata o le aufaigaluega 

totofi a le Atua, ma e e femalagaai atu i le motu, ma malaga mai i le motu i 

uta nei, ia ae o le fanau aoga.  

  O le uafu lea a oo ina taimasa pe oooo le tai, o le faigata ia, aemaise lea o 

le a ou tau atu. Afai e valaau le Atua i se isi o le motu i tai, ae sauni ia toe 

sauniga ae o atu o la e pe eleele le tai, tele ia o le faaletonu. E faatali lava se 

i tele se matatai vae atu le paia o le Maota lenei. O le faigata lena ma le fita 

lena lea ua ou talanoa atu i ai. A tuua foi aoga a le fanau, e faatali foi se i 

saogalemu pe a maua le matatai, ona ou vaai lea ma le faanoanoa e pei ona 

ou vaai atu i se tasi o sui usufono, i le faasapa a le tagata ma le tamaitiiti 

aoga foi lea e tau fai le meaaoga. E faasapa a i ina le tamaitiiti Manono e tau 

fai le homework lea, ona se i faatali le tai e malaga ai i tai.  

  Toe foi mai i lau miti. Fai mai lau miti e pei lava o le a ou maua ni 

faamanuiaga i Minisita lea ua tulai mai. O le mea lea, lau afioga i le Minisita, 

o le Minisita foi o le Minisita e tele lona silafia, o le a ou nofo lava ma 

mafaufau po o le a lava sau aitia lea o le a fai le uafu lea. Ou te masalo o le 

uafu foi lea e femeiai i luga femeiai i lalo, o le a tuu atu i lau afioga i le 

Minisita.  

 Lua ua ou vaai i le vaegatupe ua faatumauina mo moli auala ma vai. E le i 

soo lelei le motu lea o Manono tai i le suavai. Lau afioga i le Minisita afai e 

i ai se vaega o lou itumalo e ono vili ai le vai, vili loa, leaga o le mea e lelei 

i Upolu lelei i Savaii e tatau foi ona lelei i Apolima ma Manono.  

  O le vaiaso na tea nei na ou savalia lou itumalo i auala galue, e moni lava 

e le i soo, ae sa ou savalia lou itumalo i auala e feoai ai ma o la e alaalatai ai 

le paia o le itumalo. Na ou matauina le tele o nai moli foi nei auala e le o 

lelei tele. Ae peitai o le tele o lou itumalo e amata atu i i Mulifanua, Lalovi, 

Satuimalufilufi ma Apolima ia ma Manono Uta, e tele lava ina ou le vaaia 

ia ni moli auala foi nai ona o le tele o le itumalo, ua amata ona tala i tua i 

auala galue e nonofo ai ona o le tulaga ona o le tulaga ua i ai le suiga o le tai 

ma le tau.  

  Lau afioga i le Minisita na ona ou faapena atu, tuutuu atu ia e le natia ia o 

lau afioga foi o le tama o le motu. E te fiu lava e te fealofai o oe o foi o le 

Manono, tuu atu faapena i lau afioga i le Minisita le tulaga lea. Ia ona ou 

manatu lea i lau miti, masalo a oo atu le faasoa ma le tali a le Malo, to se 

matupalapala mo lenei itumalo.  

  Lo tatou itumalo, ia tulou le gagana lau afioga i le Fofoga Fetalai, ne i ou 

faaaogaina se upu lea, ae se i momoli lava le feau, o lo outou sui usufono e 

le femonotiina pe faotui ni o tatou manaoga i le Faigamalo. E pau lava lea o 

lau tatalo, ia o tatou lagaina faatasi le foe o le onosai ma ia o tatou galulue 

faatasi, ia o tatou faifaimalie. E tele manaoga o le itumalo e le natia e 3 ia o 

tatou motu. E eseese o tatou manaoga nai motu ia o Upolu ma Savaii. Ae 

peitai o lea ua see le sa o le tatou Faigamalo. Ou te manatu i le itu foi lea, e 

iloa lava le tia e malie e fifimalie lava. Aua ne i o tatou gauta, aua foi ne i o 

tatou faanunuta ae ia o tatou faifaimalie i le faigamalo ua tuanai mai nei.  

  E i ai lagona foi nei ia te au nei, ia o tatou sunui i lea Minisita ma lea 

Minisita, ia ona i ai lea o le tulaga foi lea e tatou te faatali po o le a se umi. 

Ua ou maua nisi o manaoga o lou itumalo, ae o tatou talia lupe o manu i le 

Tala o le Tupe o lo o lumanai nei. E pei lava ona outou silafia ia le Tala Autu 

o le Tupe i lena tausaga faatoa faaleo i le Maota lenei masalo pe o Setema. 

O lea foi ua toe faaleo le Tala o le Tupe lenei ae fesoasoani ai i lena Tala o 

le Tupe, ae e le o toe mamao foi le isi Tala o le Tupe. 

  O le mea lea le Aiga i le Tai, onosai mai ma ia o tatou faatuatua i le Atua. 

E avatu foi le faamalo i Minisita uma o le Kapeneta. E pei lava ona ou fai 

atu, ua maea ona avatu le Tala Autu o le Tupe. O lo outou aao lufilufilima 

lelei e faasoasoa ai le atunuu. Manuia le ae o fanau aoaoina o lou itumalo i 

le Aiga i le Tai, pe a ae le aoga i lena vaitau. E le galo foi e tatau ona oo i ai 

sou leo, le pule mamalu a alii ma faipule a lou itumalo, ia outou alofagia, ou 

te le ulutooina le tofa leaga o mea ua tupu i lo ta itumalo.  

  E na ona ou valuvalusia aa o le fau ma ou faapea atu, a outou faaiuga e fai 

faaleaganuu, ia outou alofagia faaiuga e fai i le pule i le tino o le Tulafono, 

o le afuafu lea ma le malu tapuaaoina lea o le filemu faaalualu o le tatou 

itumalo. N e i o tatou see ese ma le fala lea ua fofola, felautoai loa tatou ma 

le au ma le matagi ma le le mautonu, ma numia faatuugamau e le elia tulou 

le gagana o tatou tamaliiaga ma faasinomaga.  

  O le upu moni e le feaiaai le tuvaofono ma le talilaufono, ae ne i tafea le 

uto, mau pea le maene. Momoli mai e le matagi i fautuaga lelei  

 

  Afioga Hon Loau Solamalemalo Keneti Sio:  Lau afioga i le Fofoga 

Fetalai... 

 

  FOFOGA FETALAI:  Ia, se i fai sina au malologa lau afioga i le sui 

usufono mamalu, ia se i tulai maia lau afioga i le sui usufono mamalu Sagaga 

Nu.1. 

 

  Afioga Hon Loau Solamalemalo Keneti Sio:  Faafetai lava mo le avanoa. 

E le fia faalavelaveina foi ia le saunoaga matagofie a le sui usufono o le Aiga 

i le Tai, leaga o lea ou te faalogologo atu i lana folasaga, e lua lava ia Minisita 

na miti i ai. O le Minisita o Galuega Tetele, ia ma le tamaitai Minisita o 

Tupe. O lea la ua uma ia le folasaga i le Minisita o Galuega Tetele, ae o lea 

ou te fia malamalama pe o le a lana miti na fai i le afioga i le Tamaitai 

Minisita na fai? Ina ia manino le mata o le vai lau afioga. Ioe, o la foi e 

faalogologo mai ia lona itumalo aemaise ia si ona faletua pe o le a le mea ua 

miti ai i le afioga i le Minisita o Tupe. Ia ma le agaga faaaloalo lava. 

 

  FOFOGA FETALAI:  Ia o le faauilavea, ia o lea e talitonu, ia e ese foi le 

agaga o le faauilavea. Ia a ua i ai le manatu, ia se i tali atu ia le afioga i le 

Sui Fofoga Fetalai pe a tatou foi mai i le tatou malologa. 

  O lea ua o tatou oo i le tatou malologa, ia o le mea lea, ia o le a toe faaauau 

lau saunoaga ma e tali loa i le faafesili a le faauilavea ia pe a ta le itula e 2. 

 

 

  Na faataatiaese Taualumaga a le Fono Aoao Faitulafono i le itula e 1:05 

i le afiafi seia aulia le itula e 2:00 i le afiafi. 

 


